
Kapitali 1 
Suliassat 

 
  § 1.   GeoSurvey Greenland (GSG) tassaavoq Naalakkersuisut ataanni nunami namminermi 
ujarassiornikkut, ilisimatusarnikkut, ilisimasanut aamma paasissutissanut nalunaarsukkanut 
sullissivik.  
 
  § 2.  GSG Kalaallit Nunaanni nunavittami sumiiffiit tassunga atasut ilanngullugit 
ujarassiornikkut pissutsini ilisimatusarnikkut misissuinermut akisussaasuuvoq.  
  Imm. 2.  GSG pissutsit Kalaallit Nunaata ujarassiornikkut pinngortitami pisuussusiinik 
piiaanermut allanngutsaaliuinermullu pingaaruteqartut pillugit ilisimatusarnermik 
ingerlatsissaaq. GSG aamma pissutsit taaneqartut pillugit nunap assiliornermik, 
alapernaarsuinermik, paasissutissanik nalunaarsukkanik katersinermik, paasissutissanik 
aqutsinermik  aamma paasissutissiisarnermik suliaqassaaq.  
  Imm. 3.  GSG-ip ilisimatusarnermik ataqatigiissaarineq aamma sullissivinnit misissuinernit 
ilisimatusarnernillu paasisanik nalunaarsuineq, pissutsinut imm. 2-imi taaneqartunut 
pingaaruteqartut isumagissavai. 
  Imm. 4.  GSG-ip nunat tamat akornanni pisussaaffiit GSG-ip ilisimatusarnermut 
suliassaqarfiata iluani Kalaallit Nunaannit pisussaaffigineqartut isumagissavai. 
  Imm. 5.  GSG Naalakkersuisunut attuumassuteqanngitsumik inissisimavoq aammalu 
taamaallaat § 3, imm. 1-2 malillugit oqartussaasut suliassaannik isumaginninnermini 
Naalakkersuisunit ilitsersorneqartussaatitaalluni. GSG ilisimatusarnermi aamma periaatsinik 
atuinermi kiffaanngissuseqartumik inissisimalluni aammalu tamanna illersugarissallugu.   
   
  § 3.  GSG pinngortitamut, avatangiisinut, nukissiornermut aamma aatsitassarsiornermut 
apeqqutini Naalakkersuisunut ujarassiornikkut siunnersuissaaq, aammalu suliassaqarfiit 
taakkua iluanni oqartussaasut suliassaannik suliarinninnermut tunngatillugu 
siunnersuissalluni.  
  Imm. 2.  GSG nunami namminermi ujarassiornikkut paasissutissatigut nalunaarsukkanik 
katersiviusoq aammalu taamatut atuunnermini paasissutissatigut nalunaarsukkanik 
ilisimasanillu oqartussaasunut, ilinniarfinnut, suliffeqarfinnut aamma inuinnarnut il.il. 
atugassiisassalluni.  
  Imm. 3.  GSG aningaasartuutinut tassunga atasunik tamakkiisumik ilaannaasumilluunniit 

matussusiisitsilluni, pisortanit aamma kattuffinnit namminersortunit imaluunniit 
suliffeqarfinnit suliakkiissutinik suliaqarsinnaavoq. 
 
  § 4.  GSG Namminersorlutik Oqartussat aatsitassanut suliassaqarfimmik 
isumaginninnerannut atugassanik suliniutit, siunnersuineq aamma piginnaasaqarnernik 
paarlaasseqatigiittarnissaq pillugu suleqatigiinnissamut ujarassiornikkut misissuisarfinnut 
aamma ilisimatusarnermut sullissivinnut allanut isumaqatigiissuteqarsinnaavoq. 
 
  § 5.  GSG suliassaqarfimmini pingaarnerit iluanni ilisimatusarfinni il.il. bacheloritut, 
kandidatitut aamma ph.d.-tut ilinniartitaanernut ilisimasatigut tapersiisinnaavoq. Taakkua 
erseqqinnerusumik annertussusissaat aningaasalersorneqarnerallu GSG-ip aamma ilinniarfiit 
ataasiakkaat akornanni isumaqatigiissummi aalajangersarneqassaaq. 
 

Kapitali 2 
Aqutsinermut aalajangersakkat 

 
  § 6.  GSG GSG-ip aaqqissuussaaneranut, piffissamut ungasissumut suliaqarnissaanut aamma 
inerisaanissamut nalinginnaasumik malittarisassanik aalajangersaasussanit siulersuisunit 
aqunneqarpoq. Siulersuisut sullissiviup aningaasaataanik, taakkua sullissiviup siunertaanut 
annertunerpaamik iluaqutaasussanngorlugit aqutsissapput. 
  Imm. 2.  Siulersuisut GSG-ip missingersuutai naatsorsuutaalu akuerisassavaat.  
  Imm. 3.  Siulersuisut ilisimatusarnerup GSG-imi ingerlanneqartup pitsaassusia 
qulakkiissavaat. 
 
  § 7.  Siulersuisut siulittaasoqarput aammalu allanik 6-it tikillugit ilaasortaqarlutik, ukiut 4-
ikkaartut tikillugit toqqarneqartartussanik.  
  Imm. 2.  Siulersuisut siulittaasuat aamma ilaasortat 3-it Naalakkersuisunit inuttut 
piginnaaneqarnerat malillugu toqqarneqassapput. Taakkua ilisimatusarnermut 
inuussutissarsiornermullu ilisimasaqartuussapput aammalu Naalakkersuisunut 
attuumassuteqassanatik aamma ilaasortat marluk GSG-ip suliassaqarfiisa pingaarnerit iluanni 
ilisimatuujussallutik ataqqineqarlutik akuerisaasut. Ilaasortaq ataaseq Ilisimatusarfimmit 
inassuteqarneq malillugu toqqarneqassaaq aammalu ilaasortaq ataaseq GEUS-imit 
inassuteqarneq malillugu toqqarneqassalluni.  Siulersuisuni siulittaasoq pisortat imaluunniit 
namminersortut suliffeqarfiinit aqutsisutut misilittagaqartuussaaq aammalu 
ilisimatusarnermik ilisimasaqartuussalluni. 
  Imm. 3.  Ilaasortat marluk GSG-imi sulisut akornanni toqqaannartumik toqqaanikkut 
toqqarneqassapput.  

  § 8.  GSG-ip ulluinnarni aqutsisui aamma sulisunik aqutsinera pisortamit isumagineqassaaq. 
Pisortaq GSG-p avammut sinniisorissavaa. Pisortaq aqutsinermik misilittagaqartuussaaq 
aammalu minnerpaamik GSG-ip suliassaqarfiisa iluanni ilisimatusarnermi 
ilisimasaqartuussalluni. 
  Imm. 2.  Siulersuisut pisortamik atorfinitsitsisartuupput soraarsitsisartuullutillu. Pisortap 
malittarisassat innersuussutillu siulersuisut aalajangigaat malissavai.  
 
  § 9.  Siulersuisut GSG-mut malittarisassanik GSG-ip suliaqarneranut aqutsisuinullu 
erseqqinnerusunik maleruagassanik imaqartunik suliaqassaaq.  
  Imm. 2.  Malittarisassat aamma malittarisassanut allannguutit Naalakkersuisunit 
akuerineqartassapput.   
   

Kapitali 3 
Tamanut saqqummiussisarneq aamma naliliisarneq 

 
  § 10.  GSG-ip immikkut mianerisassat, ilanngullugit inuiaqatigiinni mianerisassat aamma 
suliffeqarfiit ilisimatusarnermit paasisanik atorluaanissamut periarfissaqarneranni 
mianerisassat, tamanut ammasumik saqqummiisoqartariaqannginneranik 
malitseqartussaasimanngippata, ilisimatusarnermit paasisani tamanut saqqummiuttassavai.  
   

Kapitali 4 
Aningaasalersuineq il.il. 

 
  § 11.  GSG-ip suliassaasa ingerlanneqarnissaannut ukiumoortumik aningaasanut inatsit 
aqqutigalugu aningaasanik atugassiisoqartassaaq.  
  Imm. 2.  GSG pisortat oqartussaanit allanit aningaasanik pissarsisinnaavoq. 
  Imm. 3.  GSG aningaasaliissutinut inatsisit saniatigut tapiissutinik tunissutinillu 
pissarsisinnaavoq. 
  Imm. 4.  GSG isertitanit matussuserneqartumik suliaqarnermik aammalu ingerlatanik 
tapiissutinit aningaasalersorneqartumik ingerlatsisinnaavoq. 
  Imm. 5.  Imm. 2-imi, 3-imi aamma 4-imi taaneqartutut suliassanut inatsisitigut 
pisussaaffiliiffiunngitsunut avataaniit aningaasalersuineq GSG-imit kiffaanngissuseqartumik 
aalajangiiffigineqarsinnaavoq. 
 
  § 12.  Missingersuutit, naatsorsuuserineq aamma naatsorsuutinik saqqummiussisarneq 
pillugu Namminersorlutik Oqartussanut aalajangersakkat qaqugukkulluunniit atuuttut GSG-ip 
malissavai. 
  Imm. 2.  Naatsorsuutit aningaasanut inatsimmi aningasaliissutit atorneqarnerannut immikkut 
naatsorsuutinik imaqassapput. 

  Imm. 3.  Ukiumoortumik naatsorsuutit Namminersorlutik Oqartussat kukkunersiuisartuinit 
kukkunersiorneqassapput.  
  Imm. 4.  Siulersuisut ukiut tamaasa marts naatinnagu ukiumoortumik nalunaarusiamik 
ukiumoortumik naatsorsuutinik aamma kukkunersiuinermut allattuiffimmik ilaqartumik  
Naalakkersuisunut nassiussisassapput. Ukiumoortumik nalunaarusiap 
akuersissuteqarfigineqareernerata kingorna Naalakkersuisut taanna Inatsisartunut 
ilisimatitsissutitut nassiutissavaat.  
 

Kapitali 5. 
Atuutilernera  

 
  § 13.  Inatsisartut inatsisaat ulloq 1. januar 2016 atuutilerpoq. 
   
 
 
 
Namminersorlutik Oqartussat, ulloq xx.xx.2014 
 
 
 
Aleqa Hammond 

Siunnersuummut nassuiaatit 


 
Nassuiaatit nalinginnaasut 


 


1. Aallaqqaasiut  
Kalaallit Nunaata aatsitassanut suliassaqarfik 1. januar 2010 akisussaaffigilerlugu tigummagu 
aammalu ineriartorneq tamatumalu kingorna aatsitassanut suliassaqarfimmi pisimasoq 
tunngavigalugu, Naalakkersuisut namminneq nunami namminermi ujarassiornikkut 
misissuisarfimminnik pilersitsinissaq naleqquttuutippaat. Aatsitassanik misissuinermut 
aamma aatsitassarsiorfinnik inerisaanermut nunami namminermi ujarassiornikkut 
misissuisarfimmik Nuummi pilersitsinissamik inassuteqaat, Kalaallit Nunaata 2014-2018-
imut Uuliasiornermut Aatsitassanullu periusissaata imaraa. Taamaammat Kalaallit Nunaanni 
ujarassiornikkut misissuisarfiup namminersortup pilersinneqarnera, Kalaallit Nunaata 
namminersorluni aatsitassanut suliassaqarfimmi akisussaaffimminik isumaginninneranut 
sinaakkutissat iluanni ineriartornerussaaq pissusissamisoortoq. Inatsimmi matumani Kalaallit 
Nunaanni ujarassiornikkut misissuisarfik GeoSurvey Greenland (GSG)-imik taagorneqartoq 
pilersinneqarpoq. 
 
”Geological Survey’s”-ip ataqatigiissumik, ilisimatusarnermit paasissutissanik tunngavissanik 
qulakkeerinissaq aammalu nunatsinni aatsitassanit, uuliamit, gassimit imermillu pisuussutit 
kiisalu nunavittamut soqutigisat ilisimatusarnermik aallaaveqartumik tunngavissinnissaat 
nalinginnaasumik suliassarissavaat. 
 


2. Tunngaviusoq  
Ujarassiornerup, nunarsuarmi uumassusillit naasullu itsarsuarmit oqaluttuarisaanerisa, nunap 
qanoq sananeqaateqarneranik aamma nunap qanoq pinngoriartuaarsimaneranik misissuinerit 
iluanni paasissutissatigut nalunaarsukkanik katersinermi Kalaallit Nunaata soqutigisai 
aammalu nunatsinni aatsitassarsiornermik ineriartortitsinermut iluaqutaasumik 
paasissutissatigut nalunaarsukkat tamakkua toqqorsivimmiitinnissaat  kiisalu Kalaallit 
Nunaanni aatsitassarsiornerup periarfissaqarfiunerata ilisimaneqarnerulersinnissaa GSG-ip 
isumagissavaa. Ujarassiornermit paasissutissatigut nalunaarsukkat paasissutissanut 
qarasaasiakkut katersivimmiitinneqassapput, taamaalillunilu taanna paasissutissatigut 
nalunaarsukkanut nutaanut taamallu qangarnisanut Kalaallit Nunaata toqqorsivigissallugu. 
Ujarassiornikkut paasissutissanik suliaqarneq namminersortoq Namminersorlutik Oqartussat 
aatsitassanut suliassaqarfimmi oqartussaasutut ingerlatsisinnaanissamut politikkiminillu 
piviusunngortitsisinnaanissamut periarfissaannut pingaaruteqarluinnarpoq. 

GSG ujarassiornikkut sulianik ilisimasaqarnermik eqeersimaartumik atorluaanermigut, 
nunatsinni aatsitassanik sunniuteqarluartumik piujuartitsisussamillu ingerlatsivimmi 
aqutsinermut ikiuutissaaq. GSG aatsitassarsiornermut apeqqutini aamma tassunga atatillugu 
avatangiisinut apeqqutini pisortani oqartussaasunut ujarassiornermut tunngasutigut 
siunnersuisassaaq. GSG suliassaqarfiit taakkua iluanni oqartussaasut suliassaannik 
suliarinninnermi peqataassaaq. Pisuussutit sunniuteqarluartumik naleqquttumillu 
piiarneqarnissaat, pinngortitamik sunniinissaata sapinngisamik annertunerpaamik 
annikillisillugu, ujarassiornermik ilisimasanik siunnersuinermillu peqataanikkut 
qulakkeerneqarsinnaavoq. Ujarassiornermik ilisimasanik siunnersuinermillu atuinermi 
qulakkeerneqassaaq, aatsitassanik piiaanerup piujuartitsisussamik ingerlanneqarnissaa, 
taamaalilluni ilaatigut ujaqqat piiaarnermit sinnikut aamma ’tailing’ (saffiugassamik 
qaqqulaarinermi eqqagassat) annertussusii annikillisinniarlugit, aatsitassat annertunerpaamik 
atorluarneqassallutik. 
 
Tamatuma saniatigut GSG tassaassaaq nunami namminermi ujarassiornermut tunngasunik 
paasissutissatigut nalunaarsukkanik katersivik, paasissutissatigut nalunaarsukkanik aamma 
ilisimasanik oqartussaasunut, ilinniarfinnut, suliffeqarfinnut inuinnarnullu nalinginnaasumik 
paasissutissiisarnikkut aammalu niuernermik tunngaveqartumik tunngavissarititaasut 
malillugit atugassiisartussaq. 
 
Taamattaaq atuuffissaq pingaaruteqartoq tassaavoq nunat tamat akornanni ilisimatusartut 
suleqatigiikkuutaat ataqatigiissaarivigisarnissaat, taamaalillutik suleqatigiikkuutaat tamakkua 
ilisimatusarnermit paasisaat, inuiaqatigiinnut kalaallinut iluaqutaasumik ujarassiornikkut 
suliaqarnermut suliassaqarfimmi ilisimasanik annertusaanermut iluaqutaassallutik. 
 
GSG-ip suliassaa pingaarneq tassaavoq, ujarassiornermit paasissutissatigut nalunaarsukkanut 
assigisaannullu, assersuutigalugu pisinnaatitsissummik pigisaqartut namminersortut 
ujarassiornikkut misissuinernit paasisaminnik nalunaarutiginnittarnissaat pillugu aatsitassanut 
ikummatissanullu inatsimmi piumasaqaatit atorlugit katersorneqartunut tunngatillugu 
ataatsimoortumik, pisariitsumik ingerlatsinerup pitsaassutsinillu qulakkeerisarnerup 
qulakkeerneqarnissaa. Ujarassiornermit paasissutissatigut nalunaarsukkanik pissarsiniartarneq 
annertoorujussuarnik aningaasartuuteqarfiusarpoq. Assersuutigalugu sajuppillatsitsisarluni 
misissuinernit paasissutissatigut nalunaarsukkat, qillerinernit misiligutissat il.il. sinerissap 
avataani ikummatissiassaqarfinnik misissuinerni katersorneqartut, namminersortunit 
pisortanillu milliardikkuutaanik aningaasartalinnik aningaasaliiffiusarput 
taarserneqarsinnaanngingajattumik. 

Paasissutissatigut nalunaarsukkat misissugassallu tamakkua amerlanertigut nalilersuinerit, 
nalilersueqqissaarinerit, misissuinerit aamma piiaanissamut periarfissat aammalu nunap 
sannaanit pisuussutinik allanngutsaaliuinissamut ingerlariaqqinnissamut 
aalajangiisuulluinnartumik pingaaruteqartarput. Paasissutissatigut nalunaarsukkat 
misissugassallu tamakkua GSG-ip oqartussaasut suliassaannik suliarinninnermut 
tunngatillugu Namminersorlutik Oqartussanut siunnersuisinnaanissaanut 
aalajangiisuulluinnartumik pingaaruteqarpoq. Paasissutissatigut nalunaarsukkat 
misissugassallu tamakkua aamma ingerlatseqatigiiffiit namminersortut misissuinissamut 
piiaanissamullu aningaasaliinissamut suliassanik nutaanik nalilersuinerannut 
aalajangiisuulluinnartumik pingaaruteqarput. Ujarassiornermit paasissutissatigut 
nalunaarsukkat, qillerinernit misiligutissat, misissueqqissaarinernit paasisat assigisaallu, 
amerlanertigut aningaasaqarnikkut ujarassiornermut aalajangersimasumut atatillugu 
pissarsiarineqartarput, immaqalu piiaanissamut periarfissanut nutaanut allarluinnarnullu 
aammalu ujarassiornermi pinngortitami pisuussutinik allanngutsaaliuinermut 
tunngavissaliinissaat, aatsaat ukiut qulikkaat qaangiutereernerini paasinarsisinnaasarluni. 


 
3. Siunnersuummi immikkoortut pingaarnerit 
GSG-ip pingaarnertut siunertaa, pingaarnertut suliassai aamma aqutsinermut aalajangersakkat 
siunnersuummi aalajangersarneqarput. Ilisimatusarnermik ingerlatsinissaq, erseqqissumik 
inuiaqatigiinnut tunngasumik inerisaanermik suliaqarnissaq, paasissutissiisarnissaq, 
ilanngullugu nammineq ilisimatusarnermik pisortanut namminersortunullu soqutigisaqartunut 
attuumassuteqartunut ilisimasanik teknologiimillu atugassiisarnermik isumaginninneq aamma 
Naalakkersuisunut ujarassiornermi apeqqutini siunnersuisarnissaq GSG-mut siunertaapput.  
 
GSG-ip ilisimatusarnikkut siunertarisami iluanni Naalakkersuisunut 
attuumassuteqanngitsumik suliarissagaa aammalu ilisimatusarnermi ileqqorissaarnissaq 
illersussallugu. GSG ilisimatusarnikkut suliassaqarfimmi sullissivittut suliassaqarfimmini 
pingaarnerit aallutissavai, tassa imaappoq ujarassiornerup iluani oqartussaasutut 
siunnersuisartutullu upalungaarsimanermik ingerlalluartumik qulakkeerinninnissamut 
peqataanissaq kiisalu pisortanut inuussutissarsiortunullu ilisimasanik inerisaanissamut 
peqataanissaq.  
 
Taamaammat GSG-ip pilersinneqarnerani ilisimasat annertusarneqartut, nammineq 
ilisimatusarneq aallaavigalugu ilinniarfinnut aamma inuussutissarsiortunut teknologiimik 
ilisimasanillu nuussinikkut inuiaqatigiinni sunniuteqarluartumik atorluarneqarsinnaanerat 
pingaaruteqarpoq. Aatsitassanut suliassaqarfimmi aalajangiinerit arlalippassuit 
ilisimatusarnermi suliatigut patajaatsumik tunngaveqartumik aalajangiunneqartarnissaat 
pisariaqartinneqarpoq, tassanilu GSG-ip suliassaqarfimmi ilisimatusarnera 
suliassaqarfippassuarni, soorlu isumalluutinik atorluaaneq, peqqissuseq, isumannaallisaaneq, 

avatangiisit, matusinissamut pilersaarutit il.il., aatsitassarsiorluni misissuinermut 
piiaanermullu tunngassuteqartuni aalajangiinissamut ikorfartuissaaq. 
 
GEUS-ip maannamut Kalaallit Nunaanni oqartussaasut suleqatigalugit atuuffiit taakkua 
ilarpassui isumagisarisimavai. GSG-ip pilersinneqarnerani GEUS-ip maannamut Kalaallit 
Nunaanni suliarisartagai arlallit siunissami GSG-imit suliarineqarsinnaassapput.  
 
Siunnersuutigineqarpoq GSG Pinngortitaleriffimmut aamma Kalaallit Nunaanni 
Ilisimatusarfimmut assingusumik inissisimassasoq. Sullissiviit marluusut taakkua 
siulersuisoqarput; isertitanit matussuserneqartunik suliaqarnernik ingerlatsisinnaapput, 
Namminersorlutik Oqartussat saniatigut allanik sullissillutik suliaqarsinnaapput aammalu 
sinneqartoorutit ukiup aningaasaliiffiusup tullianut nuussinnaavaat. GSG-ip pingaarnertut 
siunertaralugu ilisimatusarnermik ingerlatsisussaammat, GSG-ip taamaaqataanik 
inissisimanissaa pissusissamisuussaaq. 
 
Tamanna isumaqarpoq GSG nammineerluni ilisimatusarfinnut allanullu ujarassiornikkut 
sullissivinnut Kalaallit Nunaata avataaniittunut, ujarassiornikkut ilisimatusarnermut 
tunngatillugu suleqatigiinnissamut, siunnersuisarnissamut aamma suliassanut allanut 
isumaqatigiissuteqarsinnaasoq. 


 
Inatsisinut allanut attuumassuteqarnera 
Ulloq 1. januar 2010 Namminersorlutik Oqartussat aatsitassanut suliassaqarfimmi 
akisussaaffimmik tigusineranni,  Naalakkersuisut akiliuteqarlutik Danmarkimi pisortat 
ilisimatusarnermut sullissiviinit siunnersuinermik allanillu suliassanik Namminersorlutik 
Oqartussat aatsitassanut suliassaqarfimmik isumaginninnerannut atugassanik 
sullinneqarsinnaasut, Kalaallit Nunaanni namminersorneq pillugu inatsimmi § 9 
naapertorlugu danskit naalakkersuisuinut isumaqatigiissut atsiorneqarpoq.  
 
Kalaallit Nunaanni namminersorneq pillugu inatsimmi § 9-imi aalajangersakkami 
Naalakkersuisut Namminersorlutik Oqartussat aatsitassanut suliassaqarfimmi 
akisussaaffimmik tigusinissaat sioqqullugu maannamut GEUS-imik aamma DCE-imik 
(Aarhus Universitet) suleqateqarnerat taamatut annertussuseqartillugu 
siunnersorneqarnissamik periarfissaqarnerat qulakkeerniarneqarpoq.  
 
Kalaallit Nunaanni namminersorneq pillugu inatsimmut nassuiaatini, immikkoortoq 5.3.6-imi 
aatsitassanut suliassaqarfimmi suleqatigiinnermut tunngasumi allassimavoq: 
  
”…..Tamatuma saniatigut Namminersorlutik Oqartussat GEUS-imut aamma DMU-mut  
GEUS-imit aamma DMU-mit imaluunniit allanit tapertaasumik siunnersuisarnissaq il.il. 







 


5 
 


pillugit isumaqatigiissuteqarsinnaapput. Oqaatigineqareersutut ukiunut tallimanut 
isumaqatigiissutip siulliup atuuffissaata naareernerata kingorna, sullissinerit taaneqartut 
assingusulluunniit pillugit Naalakkersuisut kissaateqarnerat malillugu tamatuma kingorna 
ukiunut arlalinnut isumaqatigiissuteqartoqarsinnaavoq. Taamaattoqarsimappat 
eqqarsaataavoq isumaqatiginninniarnerit isumaqatigiissutip atuuttup atuuffissaata naanissaa 
qaammatinik 12-inik sioqqullugu aallartinneqassasut. Isumaqatigiissutip piffissaq 
atuuffissaata sivisungaatsiarneranut aammalu isumaqatigiissutip atuuffissaata 
aallartinnissaanut piffissaqarluartumik isumaqatiginninniarnerit 
aallarnerneqartarnissaannut tunngavilersuutaavoq, Danmarkimi ilisimatusarnermut 
sullissivinnik suleqateqarnerup ingerlaannarnissaa kissaatiginerlugu imaluunniit allaniit 
siunnersuinermik pisiniarnerluni Namminersorlutik Oqartussat aatsitassanut oqartussaasuisa 
aalajangiinissamut periarfissaqarnissaasa kiisalu ilisimatusarnermut sullissiviit ukiuni 
arlalinni ingerlatamik annertussusissaasa aaqqissuunnissaannut periarfissaqarnissaasa 
qulakkeerneqarnissaat. 
Isumaqatigiissutit matuma siuliani taaneqartut isumaqatigiissutigineranni, isumaqatigiissutit 
ingerlaavartumik atuunneranni, danskit naalakkersuisui ilisimatusarnermik maannamut 
danskit pisortani ilisimatusarnermut sullissiviinit Kalaallit Nunaanni aatsitassanik 
misissuinermut immikkut attuumassuteqartumik ilisimatusarnermut assingusumik, 
Naalakkersuisunut akeqanngitsumik atugassiisassapput. Tassani sullissivimmi 
ilisimatusarnermilu suliassat nalinginnaasut eqqarsaatigineqarput, ilanngullugu 
paasissutissaasiviit aatsitassanut immikkut tunngassuteqartut ingerlateqqinnissaat aammalu 
ingerlatsinermut aningaasalersuineq, soorlu assersuutigalugu sajuppillatsitsisarnernit 
paasissutissat aamma paasissutissat pinngortitami sumiiffinnut sunnertiasunut tunngasut 
GEUS-ip aamma DMU-ip maannamut Kalaallit Nunaanni aatsitassanik misissuinermut 
attuumassuteqartumik suliarisimasai. Piffissami isumaqatigiissuteqarfiusumi siullermi 
suliniarneq 2005-imituulli aningaasaqarnikkut annertussuseqassaaq (akinut 
aningaasarsianullu naleqqussarlugit). GEUS aamma DMU ilisimatitsipput aningaasartaat 
eqqarsaatigalugit ukiumut katillugit 29 mio. kr. missaat pineqartut. 
Aammattaaq tunngavissarititaavoq Namminersorlutik Oqartussat isumaatigiissutip 
taamaattup iluani namminerminni aatsitassaqarneranik periarfissanik nittarsaassinermik 
aatsitassanut suliniutinik ingerlatsissasut, maannakkutut annertussusilimmik 
aningaasartaqartunik, aammalu Namminersorlutik Oqartussat piffissami 
isumaqatigiissuteqarfiusumi siullermi suliniutit taakkua GEUS aamma DMU suliniutinut 
suleqatigalugit suliniutitut ingerlatissagaat, piffissami 2000-2004-imitut 
annertussuseqartumik, tassa imaappoq piffissamut isumaqatigiissuteqarfiusumut tamarmut 
suliniutit annertussusiisa affangajaannut naapertuuttumik. Naalagaaffik piffissami matuma 
siuliani taaneqartumi suliniutinik suliaqarnernut taakkununnga annertoqqataannik 
aningaasalersueqataassaaq.” 

nangipporlu: 
 


”…..Isumaqatigiissutip atuuffiani ukiut tallimat siulliit ingerlareernerini, Danmarkimi 
pisortat ilisimatusarnermut sullissivinnik atuinissaq pillugu danskit naalakkersuisuinut 
nutaanik ukiunut arlalinnut isumaqatigiissuteqarnissaq kissaatiginerlugu Namminersorlutik 
Oqartussat namminneq aalajangissavaat, taamatullu Naalakkersuisut tamatuma kingorna 
allanut assingusunik isumaqatigiissuteqarnissaat inatsisartut inatsisaanni matumani 
killilerneqanngilaq.” 
 
GEUS ujarassiornermi ilisimatusarnermit paasissutissatigut nalunaarsukkanut aamma 
Inuussutissarsiornermut Aatsitassanullu Naalakkersuisup aamma danskit Silap Pissusianut 
Nukissiuuteqarnermullu ministeriata akornanni ujarassiornikkut siunnersuisarneq pillugu 
isumaqatigiissut naapertorlugu misissuinermit paasisanut tunngatillugu, maannamut Kalaallit 
Nunaannut paasissutissatigut nalunaarsukkanut katersuiviuvoq. Isumaqatigiissut 
suleqatigiinnissamut isumaqatigiissummi 2010-imi taamanikkut Aatsitassanut 
Ikummatissanullu Pisortaqarfiusup aamma GEUS-ip akornanni isumaqatigiissutigineqartumi 
suliaqarnikkut piviusunngortinneqarpoq. Isumaqatigiissutit marluusut tamarmik 2014-ip 
naanissaanut atuupput. Namminersorneq pillugu inatsimmi § 19, imm. 3 naapertorlugu 
aatsitassarsiornermik sammisaqarnermi Naalakkersuisut aamma danskit naalakkersuisuisa 
akornanni siunissamut suleqatigiinnissaq pillugu ukiunut 5-inut atuuttussamik 
sinaakkutissatut isumaqatigiissummik nutaamik Naalakkersuisut 19. August 2014-imi 
isumaqatigiissuteqarput. Isumaqatigiissuteqarneq aqqutigalugu maannakkumutut 
annertussuseqartumik Naalakkersuisut tungaannut ilisimatusarnikkut danskit naalakkersuisui 
akeqanngitsumik ikiuunnissamut periarfissiissapput. GEUS-ip aamma 
Inuussitissarsiornermut, Aatsitassanut Suliffeqarnermullu naalakkersuisoqarfiup akornanni 
sinaakkutissatut isumaqatigiissutaat malillugu pilersaarusiortarnermut siunnersuisarnermullu 
isumaqatigiissummik isumaqatigiissusiorneqarpoq. 
 
GSG’p pilersinneratigut siunnersuisarnikkut suliassat imarisaat suussusiilu GEUS’imit 
isumagineqartartussat piffissap ingerlanerani allanngortussaapput. Isumaqatigiissutit nutaat 
kingunerissavaat GEUS Kalaallit Nunaanni ujarassiornermi piginnaasat inerisarneqarnerinut 
qularnaarnerinillu peqataassaaq, tamakku GSG suleqatigalugu ilisimatusarnikkut 
pilerisaarinikkullu pilersaarutit aalajangersimasut pillugit siunnersuinerillu aqqutigalugit 
pisassalluni. 
 
Ulloq 1. januar 2016 GSG-ip pilersinneqarnerani Kalaallit Nunaanni GEUS-ip maannamut 
suliassai arlallit siunissami GSG-imit suliarineqartalissapput. Taamaammat GEUS-ip suliassai 
suliassaqarfinni arlalinni allannguuteqassapput.. Tassani ilaatigut pineqarput ujarassiornikkut 
paasissutissatigut nalunaarsukkanut qarasaasiami katersuiviit GSG-ip pilersinneqarnerata 

kingorna tassunga nuunneqartussat ingerlanneqarnerat. GSG-ip pilersinneqarnerata 
kingunerisaatut GEUS-imik suleqateqarnerup pingaaruteqarnera annertunerusumik 
suliniutinut suleqatigiinnertut aammalu ilisimasanik GEUS-imiit GSG-imut nuussinertut 
iluseqassaaq.  


 
4. Pisortanut aningaasaqarnikkut allaffissornikkullu sunniutaasussat  
Siunnersuut pisortanut aningaasaqarnikkut allaffissornikkullu sunniuteqassaaq. 
GSG-imut ukiumut ingerlatsinermut aningaasaliinissamut pisariaqartitsineq tamakkiisumik 
inerisaareernermi  40 mio. koruuninut aammalu suliniutinut aningaasaliissutit 11,5 mio. 
koruuninut naatsorsorneqarput. Maannakkut Inuussutissarsiornermut, Aatsitassaqarnermut 
Suliffeqarnermullu Naalakkersuisoqarfimmi ujarassiornermut immikkoortortaqarfimmut 
ingerlatsinermut aningaasaliissutit 8,7 mio. koruuniupput aammalu maannakkut suliniutinut 
aningaasaliissutit 11,5 mio. koruuniullutik. Taamaalilluni avataaniit isertitassat ilaatinnagit 
aningaasaliissuteqarnerunissamik pisariaqartitsineq 31,3 mio. koruuniuvoq. 
Aningaasaliinissamut pisariaqartitsineq illuutinut ingerlatsinermut aningaasartuutit 
ilanngullugit naatsorsorneqarpoq. Sulisunut inissiat Namminersorlutik Oqartussat sulisunut 
atugassaasa ilagissavaat. Sulisut maannakkut ujarassiornermut immikkoortortaqarfimmit 
nuunneqartussat inissaqartinneqareerput aammalu atorfiit tamarmik inissaqartitsiviusumik 
allagarsiissutigineqassanngimmata, sullissiviup tamakkiisumik inerisarneqareernerani 
sulisunut inissianik pisariaqartitsinerunissaq naatsorsuutigineqartut, sulisunut inissianik 10-
inik annertussuseqassasoq ilimagineqarpoq. 
 
Sullissivimmik nutaamik illutaliornermi, Pinngortitaleriffiup iliuuserisaanut assingusumik 
illutamik sanaartornissamut aningaasassanik aningaasaateqarfinnut assigiinngitsunut 
qinnuteqarnissaq pissusissamisuussaaq. GSG-mut atugassamik illuummik sanaartornissamut 
aningaasartuutit 60-100 mio. koruuninut missiliorneqarput. 
 
Sulisunut aningaasartuutit sullissiviup 40-inik sulisoqarluni, taakkunannga 20-it 
ilinniagartuujussallutik, tamakkiisumik inerisareernerani 10 mio. koruuninut 
missingersuusiorneqarput. Ineqarnermut akiliut aamma illuummik ingerlatsineq, laboratoriat 
aamma qillerutinik sullulinnik qillerinermit qaqitanut toqqorsiviit ukiumut 14 mio. koruuninik 
missingersuusiorneqarput. Namminersorlutik Oqartussani ujarassiornermut 
immikkoortortaqarfimmi atuuttumi ujarassiornermi ilinniarsimasunik sulisussarsiortarnermut 
misilittakkat tunngavigalugit, GSG-mut ujarassiuunik piginnaaneqarluartunik 
sulisussarsisinnaanissaq ajornakusuussanngitsoq naatsorsuutigineqarpoq. Tassunga atatillugu 
sulisussarsiornissamut periarfissanut neriulluarnartumik pingaaruteqarpoq GSG-ip Nuummi 
inissinneqarnerani, GSG-mi sulisut Ilisimatusarfimmi aamma Pinngortitaleriffimmi 
ilisimatuut suliffiinut pioreersunut ilaasinnaanerat tamatuma kingunerisussaammagu. 

Suliniutinut ukiumut aningaasartuutit 20 mio. koruuninut missingersuusiorneqarput. 
Suliniutinut ilaapput nunap immikkoortuini pisussanut pilersaarutit, soorlu ujarassiornikkut 
nunap assiliornerit/paasiniaanerit, nunap qanoq sananeqaateqarneranik katersuinerit aamma 
kuuaqqani kinnernik katersuinerit. Suliniutini aamma ilaapput peqarfinnut 
immikkuullarissunut najoqqutassanik inerisaanerit imaluunniit qarasaasiakkut 
paasissutissanik nalunaarsukkanik katersuivinni nittartakkanik aamma paasissutissatigut 
nalunaarsukkanik suliarinninnerni inerisaaneq. 


 
5. Inuussutissarsiortunut aningaasaqarnikkut allaffissornikkullu sunniutaasussat  
Siunnersuut inuussutissarsiortunut aningaasaqarnikkut allaffissornikkullu sunniutaasussanik 
imaqarpoq.  
Aatsitassarsiornermi sammisaqartunut Kalaallit Nunaanni misissuinermi aningaasaliinermik 
toqqaaniarnermut tunngavissatut pingaaruteqartoq tassaavoq, ujarassiornermit 
paasissutissanik nalunaarsukkanik misissuinernillu, nunap iluani aatsitassanik peqarfinnik 
niuernermik tunngaveqartumik periarfissaqarfiusunik ilimanaateqalersitsisinnaasunik 
atugassaqarnissaq. Taamaammat aatsitassanut suliassaqarfimmi inuussutissarsiutitut 
ineriartortitsinermut annertuumik pingaaruteqarpoq, Kalaallit Nunaata ujarassiornikkut 
periarfissaqarfiinik aamma Kalaallit Nunaanni aatsitassanik misissuinermut piiaanermullu 
tunngavissarititaasunik  uppernassusilimmik aamma aningaasaliiffigiuminartumik GSG-ip 
takutitsisinnaanissaa. 
 
GSG laboratorianik atortorissaaruteqassaaq misissuinermik suliaqartunik 
sullissiviusinnaasunik, assersuutigalugu killuinermut, qaqqulaarinermut, 
immikkoortiterinermut, misissueqqissaarinermut aamma misiligutissanik allanik 
passussinermut tunngatillugu. Taamaalilluni misissuinermi suliaqartut misissugassat nunani 
allani laboratorianut nassiuttariaqarnagit, annertuumik piffissamik aningaasartuutinillu 
sipaagaqassapput. Tamatuma kingunerisaanik misissuinermik suliaqartut pitsaanerusumik 
sunniuteqarluarnerusumillu piffissamik suliffiusartumik sivikitsumik misissuinermut 
atorluaasinnaasassapput, tassami misissugassat misissueqqissaarinerup inerneri piffissami 
misissuiffiusumi tassani pissarsiarineqarsinnaalissammata.  


 
6. Avatangiisinut, pinngortitamut aamma innuttaasut peqqissusiannut sunniutaasussat  
Siunnersuut avatangiisinut, pinngortitamut imaluunniit innuttaasut peqqissusiannut 
sunniuteqassanngilaq.  
GSG-imik pilersitsinerup avatangiisinut suliassaqarfimmi oqartussaasut suliarinnittarnerat 
nukittunerulersissavaa. GSG suliassaqarfimmut ilisimatusarnermut sullissivittut 
ujarassiornikkut siunnersuinermik aamma oqartussaanerup isumagineranut ikiuunnermik, 
assersuutigalugu avatangiisitigut isumannaatsumik pisuussutinik atuinermut, 

aatsitassarsiorfinni matusinermut aamma tailing-inut toqqorsivinnik isumannaarinermut 
pisariaqartunik iliuuseqarnermik qulakkeerisinnaasumik ikiuuttassaaq. 
 


7. Innuttaasunut sunniutaasussat  
Siunnersuut innuttaasunut aningaasaqarnikkut sunniuteqassanngitsoq naliliisoqarpoq.  
Ingerlatat amerlanerit ullumikkut GEUS-imi aallaaveqarmata, ingerlatat tamarmik 
Danmarkimi aallaaveqarnatik Kalaallit Nunaanni aallaaveqalerpata GSG inuiaqatigiinni 
kalaallini ersarinnerulissaaq.  
GSG-imik Kalaallit Nunaanni pilersitsinerup kingunerisaanik paasissutissanik 
paasissutissiisarnermut aamma Kalaallit Nunaanni ujarassiornermut tunngatillugu apeqqutinik 
akissutissarsiniarnermut ikiuuttarnissaq eqqarsaatigalugit, innuttaasunut pitsaanerusumik 
sullissisoqalissaaq, tassanilu ilaapput annikitsumik aatsitassarsiornissamut akuersissutinik 
piginnittuusut.  


 
8. Sunniutaasussat annertuut allat  
Siunnersuummi Namminersorlutik Oqartussat aatsitassanut suliassaqarfimmi 1. januar 2010 
akisussaaffimmik tigusinerat tunngavigalugu Namminersorlutik Oqartussat aatsitassanut 
suliassaqarfimmi piginnaasaasa ineriartorteqqinnissaanut malittarisassiuussisoqarpoq. 
Siunnersuut namminersorneq pillugu inatsimmi siunertaasut siuarsarneqarnerannut 
iluaqutaassaaq aammalu namminersornerup annertunerulernissaanut iluaqutaassalluni. 
   


9. Oqartussaasunut kattuffinnullu tusarniaanerit 
Siunnersuut piffissami 16. juni 2014-imit 14. august 2014-imut makkunnga 
tusarniaassutaasimavoq: 
 
 Namminersorlutik Oqartussani naalakkersuisoqarfiit, Nunatta Katersugaasivia 
Allagaateqarfialu, KANUKOKA, ICC, AvataQ, Tranparency Greenland, Goya, 
Ilisimatusarfik, Pinngortitaleriffik, GEUS, Kalaallit Nunaanni Sulisitsisut Peqatigiiffiat, 
NUSUKA, SIK, Nunaoil, NunaMinerals, Asiaq, Nuna Law, Naalagaaffiup Sinniisoqarfia 
aamma DCE Nationalt Center for Miljø og Energi. 
 
Saniatigut siunnersuut Namminersorlutik Oqartussat tusarniaanermut nittartagaani 
ammasumik tusarniaassutaasimavoq. 
Tusarniaanermut akissutit makkunanit tiguneqarput: 
 
Ilisimatusarfik, Nunatta Katersugaasivia Allagaateqarfialu, KANUKOKA, ICC, SIK, 
Transparency Greenland, Kalaallit Nunaanni Sulisitsisut Peqatigiiffiat, Qeqqata Kommunia, 
Kommuneqarfik Sermersooq, NunaOil A/S, Greenpeace, Kommune Kujalleq, 
Udenrigsministerietaamma GEUS. 

Tullinnguuttumi tusarniaanermut akissutit, aammalu tusarniaanerup nalaani allannguutissatut 
siunnersuutit suliarineqarput. Tusarniaanermut akissutit uingasunik naqinnilikkat 
pingaarnersiuilluni naliliisoqarnera tunngavigalugu pingaarnerusortaat ilanngunneqartuunerat 
oqaatigineqassaaq. 


 
GSG-p kiffaanngissuseqartutut ilisimatusarnikkut sullissisarfiullunilu, siunnersuisartuullunilu 
oqartussaasutullu suliassanik isumaginnittartuuneratigut suussusianik 
nalornissuteqalernissamik Ilisimatusarfik aarleqquteqarluni oqaaseqarpoq. 
Immikkoortuni ilisimatusarnerni tamani pingaarutilittut tunngavigisat ilaat tassaavoq 
qitiusumik suliassaqarfiusunik sammisaqarnissaq, ilanngullugu oqartussaasutut 
siunnersuisartutullu upalungaarsimanerup qajannaatsumik tunngavillup isumannaarnissaa, 
kiisalu pisortaqarfiusuni inuussutissarsiorfiusumilu immikkoortumi pingaarutilimmik 
ilisimasanik ineriartortitsinissaq. GSG-mut immikkoortumi ilisimatusarnermi sullissisarfittut 
pingaarnertut suliassaq tassaavoq aatsitassarsiornermik suliassaqarfimmi 
aalajangiussaqarnerit qajannaatsumik ilisimatusarnikkut suliaqarfiusumi toqqammaveqarluni 
aalajangiunneqartarnissaannik pisariaqartitsinermik isumaginninnissaq. 
 
Immikkoortumi ilisimatusarnermi sullissisarfiit siunertaannut taamatut tunngavigisat 
assersuutigalugu immikkoortumi ilisimatusarnermi sullissisarfiit pillugit danskit inatsisaanni 
tunngaviutinneqarput. Immikkoortumi ilisimatusarnermi sullissisarfiit pillugit taakkununnga 
nalinginnaasumik siunertaq § 2-mi imatut nalunaarsorneqarpoq: 


”Immikkoortumi ilisimatusarnermi sullissisarfik nunat tamat akornanni inissisimaffinni 
qaffasinnerpaaq tikillugu ilisimatusartuuvoq, ilaatigut makkuninnga siunertaqarluni 
1) sullissisarfiup qitiusumik suliassaqarfiisa iluanni siunnersuisarnissaq, 
2) oqartussaasutut sulianik isumaginnittarnissaq, 
3) erseqqissumik inuiaqatigiinnut tunngasunik tunaartaqartumik ineriartortitsinermi sulia-


nik isumaginnittarnissaq, 
4) pisortani namminersortunilu soqutigisaqaqatigiinnut pingaarutilinnut nammineq ilisima-


tusaatinik paasisitsiniaaneq, ilanngullugu ilisimasanik teknologiimillu nuussisarnermik 
isumaginninnissaq, aamma 


5) suliassanut pineqartunut atatillugu ingerlatsinissamik suliassanik isumaginnittarnissaq. 


 Imm. 2. Immikkoortumi ilisimatusarnermi sullissisarfiup siunertarisami iluani ilisimatusar-
nerminik isumaginnippoq ministeri oqartussaaffigisaq kiffaanngissuseqarfigalugu, aammalu 
ilisimatusarnermi ileqqorissaarnissaq illersussallugu.” 
 
Immikkoortumi ilisimatusarnermik sullissisarfinnut nalinginnaasumik siunertaq pingaartoq 
tassaavoq ilisimatusarnerup inuiaqatigiinnut tunngasutut sunniuteqarluartutut atugaanissaata 

isumaginissaa, oqartussaaffinnut, ilinniagaqarnermi suliarisanut aamma inuussutissarsiorfiu-
sumut nammineq ilisimasanik tunngaveqartutut teknologiip ilisimasallu nuussornerisigut. 
Taamaammat GSG-p suliaqarneranut anguniagassat tunngavigisassallu aalajangersarnerini 
taakku immikkoortumi ilisimatusarnermut nalinginnaasumik aamma immikkooortumut aala-
jangersimasutut GEUS-imit misilittakkanut nalinginnaasumik nunat tamat akornanni akueri-
saasutut akimuisutut tunngavigisanik tunngaveqartitaanissaat pingaartuusimavoq. 


 
De Nationale Geologiske Undersøgelser for Danmark og Grønland, LOV nr. 536 af 
06/06/2007-imut inatsisissatut siunnersuutip arlalinnik assigiissuteqartuullunilu assigiinnik 
aalajangersagaqartuunera Nunaoilip paasivaa. GSG-p aningaasarsiutigalugit suliassanik 
isumaginnissinnaasarnissaa, tamannalu ilutigalugu oqartussaasutut suliassanik sullissisar-
fiup isumaginnittuusussaanera NUNAOIL-ip aamma aarleqqutigalugu oqaatigaa. 
 
De Nationale Geologiske Undersøgelser for Danmark og Grønland pillugu inatsimmi ator-
neqartutut oqaasertalersuinernut qanillattuinissaq siunnersuutip ilusilersornerani ilisimaa-
ralugu aalajangiussaavoq, GSG geologiskimik immikkoortumi ilisimatusarnikkut sullissisar-
fittut annertuumik GEUS-imut assigiimmik siunertaqarlunilu assigiinnik suliassaqartussaam-
mat. Taamattaaq GEUS pillugu inatsimmi §§ 2-4 malillugit GEUS-imut peqqussummi 
erseqqinnerusumik aalajangersarneqartutuulli GSG pisortani oqartussaasunut namminersortu-
nilu nunami namminermi nunanilu allani siunertami iluani ilisimatusarnermik, ineriartortitsi-
nermik, paasiniaanermik, nakkutilliinermik aamma siunnersuisarnermik suliassanik isuma-
ginninnissanik suliaqarsinnaassaaq. 
 
GEUS-imut maleruaqqusani aalajangersarneqarsimasutuulli suliassat aningaasarsiutaasut 
isumaginissaat GSG-p kiffaanngissuseqarfianik qularinnilersitsissanngillat, imaluunniit nam-
minersortutut suliffeqarfinnut naleqqiullugu unammilleqatigiinnermi equngatitsilernermik 
nassataqartitsissanatik. Taamaalilluni GSG-tut immikkoortumi ilisimatusarnermik sullissisar-
fiup suliassanik aningaasarsiutaasunik isumaginnissinnaanissaa, tamannalu ilutigalugu sullis-
sisarfiup oqartussaasutut suliassanik isumaginnillunilu kiffaanngissuseqartumik ilisimatusar-
nermik suliaqarnissaa nalinginnaalluinnarlunilu akuerineqartuuvoq. 


 
GSG-p pilersinnissaa NUNAOIL-ip tapersersorpaa, taamaattorli sammisassanik sulisuusus-
sanik pingaarutilinnik inuttassarsiorsinnaanermut attassisinnaanermullu unammillerfis-
sarujussuaq takusinnaallugu … 
 
Inatsisartunut saqqummiunneqartussami siunnersuummi nalinginnaasumik oqaaseqaatini inut-
tassarsiorneq pillugu apeqqut itinerusumik nassuiarneqarsimavoq. Namminersorlutik oqartus-
sani geologiimik immikkoortortaqarfioreersumut geologiskimik ilinniagaqarsimasunik sulis-
unik inuttassarsiornermi misilittakkat tunngavigalugit GSG-mut piginnaanilinnik geologinik 

inuttassarsiorsinnaanermut ajornartorsiutinik nassataqassasoq naatsorsuutigineqanngilaq, 
qanorluunniit geologinut pisortat akissarsiatigut inissisimaneri ingerlatseqatigiiffiit neqerooru-
tigisinnaasaannut appasinnerutigigaluarpata. 


 
NUNAOIL-ip sullissisarfiup kalaallisut taaguuteqartinnissaa siunnersuutigaa. 
Sullissisarfiup suliaata suunera, ilanngullugu nunat tamat akornanni oqallittarfinni Kalaallit 
Nunaata geologiianik saqqummiussilluni peqataasarnissaq pissutigalugit nunat tamat akorn-
anni ilisarineqarsinnaasumik sullissisarfimmut taama ittumut taaguuteqarnissaq toqqarneqar-
poq, taaguutaa taama ittoq naleqqunnerutinneqarluni. 


Inatsisissatut siunnersuummi § 3, imm. 3-mut Greenpeace tusarniaanermut akissummini qu-
larisaqarpoq, tassani GSG-p aamma Naalakkersuisut akornanni paarlaasseqatigiinnerni 
paasissutissiisarnernilu allagaatinik takunnissinnaatitaaneq pinaveersinneqarluni. 
Kalaallit Nunaata isumalluutaanut tunngatillugu aalajangiussisarnerni ingerlattakkani am-
masuunerunissaq ICC Kalaallit Nunaata kissaatigaa, aammalu inatsisissatut siunnersuummi 
§ 3, imm. 3 ammasuunissamut killilersuisuussasoq isumaqarfigalugu. 
Inatsisissatut siunnersuummi § 3, imm. 3-mik aalajangersagaq KANUKOKA-p 
eqqarsarnartuutillugu oqaatigaa. 
GSG-p aamma Naalakkersuisut akornanni allagaatinik aamma paasissutissanik paarlaas-
seqatigiinneq allagaatinik takunnissinnaatitaanermut ilaannginnerat Qeqqata Kommuniata 
aarlerinartillugu isumaqarfigaa. 
 
Aqutsisoqarfimmi ammasuunissaq pillugu inatsisaasuni atuuttuni malittarisassianut malitsi-
gisaasut avataanni allagaatinik takunninnissamut periarfissaasumik killilersuinissaq Naalak-
kersuisut siunnersuutigisamikkut siunertaqarsimanngillat. Taamaammat Inatsisartunut 
saqqummiunneqartussami siunnersuummit aalajangersakkap peerneqarnissaa Naalakkersuisut 
aalajangiussimavaat. 


 
Aallaaviatigut GSG-p namminersortunit aningaasaliissutit aammalu suliffinnik namminersor-
tunik suleqateqarneranik ilaannakortumik aningaasaliiffiusarneranut Greenpeace akerli-
usuunngilaq. Taamaattorli aningaasaliinermi oqimaaqatigiissutip isumannaarnissaa 
pingaartuuvoq, taamaalilluni GSG namminersortutut sulialinnit ataasiakkaani anin-
gaasaqarnikkut pisariaqartitsinermik pilersitsissanngimmat. Tamanna pissappat GSG-p ar-
laannaannulluunniit atannginneranik uppernassusianillu qajannarsaasinnaavoq. 
 
Siunnersuut malillugu GSG-p siunertami iluani Naalakkersuisunit kiffaanngissuseqarluni 
ilisimatusarnerminik isumaginnissaaq, tamannalu ilutigalugu sullissisarfiup qullersatut siu-
lersuisui tassaassasut siulersuisut arlaannut attuumassuteqanngitsuusut inatsisitigut aalajan-
gersarneqarsimassaaq. Siulersuisut aamma pisortap akisussaaffii suliassaalu GSG-mut 
peqqussummi erseqqinnerusumik nassuiarneqassapput, takuuk § 6 aamma § 9. 

Inuussutissarsiorfiusumut aningaasaqarnikkut allattoqarnikkullu kingunerisinnaasat pillugit 
immikkoortumi inatsisissatut siunnersuummut nalinginnaasumik oqaaseqaatinit oqariaatsip 
”aningaasaliinissamut piareersimasuusoq” peerneqarnissaa Greenpeacep kaammattuutigaa. 
Taamatuttaaq arlaannut attuumassuteqannginnermut uppernassutsimullu oqaaseq anin-
gaasaliinissamut piareersimasuusoq akerliusoq ICC Kalaallit Nunaat isumaqarpoq, tama-
tumalu ilisimatusarnikkut sullissisarfimmut siunertaasumi naleqqutinnginnerarlugu. 
 
”Aningaasaliinissamut piareersimasuusoq”-mik oqaaserisakkut siamasissumik paasillugu Ka-
laallit Nunaata nunatut aningaasaliiffiunissamut piareersimasuuneranik unnersiuteqarnissamik 
GSG suliassaqartuutillugu paasineqassanngitsoq erseqqissarneqassaaq, pineqartorli tassaalluni 
GSG-p geologiskimik misissuisarfittut sullissisarfittut aatsitassarsiornermik aamma uuliasior-
nermik sammisaqarfiusumut Kalaallit Nunaata geologiia pillugu nunat tamat akornanni ilisi-
matitsisarnermik suliassaqarnera. GEUS-ip assigiimmik suliarisatut isumagisartagai assi-
galugit Kalaallit Nunaata geologiianik saqqummiussinermi peqataanerup Kalaallit Nunaata 
nunataata ilaani assigiinngitsuni geologiimik paasisaqarnerit annertusassavai. GSG-p maan-
nakkut siusinnerusukkullu aatsitassanik ujartuinermit, namminerlu Kalaallit Nunaanni ilisima-
tusarnerminit inernerisat paasissutissallu iluaqutaalersissagai tamatuma nassatarai, geolo-
giskimik, geofysiskimik aamma geokemiskimik nalunaarsuinerit aqqutigalugit, aammalu 
isumalluutinik naliliisarnermi ilaasassalluni, tassuunakkullu Kalaallit Nunaanni aatsitas-
sarsiornermik sammisaqarfimmik kajungersaallunilu ineriartortitsinermik tapersersuissalluni. 
 


Aningaasaliinissamik inatsisinut naleqqiullugu allaninngaanniit GSG-p tapiissutinik tunis-
sutinillu pissarisinnaatitaalerfigisaa § 1, imm. 3-mi aalajangersagaq ICC Kalaallit Nunaata 
aarleqquteqarfigalugu oqaatigaa. 
Taamatut aalajangersagaasup nassatarisinnaasaanik peqquserluutigalugu akilersuinermut 
isumaqatissarsiornermullu aarleqqutaasumik ICC Kalaallit Nunaata Inatsisartut isu-
maliuteqaqquai. 
 
§ 12-imi aalajangersagakkut missingersuutit, naatsorsuutinik isumaginnittarnerit, naatsor-
suutinillu tunniussisarnerit pillugit Namminersorlutik Oqartussanut qaqugukkulluunniit aala-
jangersakkat atuuttut GSG-mit malittarineqartarnissaannik piumasaqaateqarnikkut peqquser-
luutigalugu akilersuinermut aarleqqutaasoq ingalassimaniarneqarpoq, naatsorsuutit anin-
gaasanut inatsimmi aningaasaliissutit atornerannut immikkut ittumik naatsorsuutinik imaqar-
nissaasigut, aammalu ukiumut naatsorsuutit Namminersorlutik Oqartussani kukkunersiuisar-
tunit kukkunersiorneqarsimanissaasigut. 


 
Kommuneqarfik Sermersooq tusarniaanermut akissutimini aallarniutigalugu geologiskimik 
ilisimatusarnerup tiguneqarsimannginnera oqaatigaa. 

Tamanna eqqortuunngilaq. 2010-mi Namminersorlutik Oqartussat aatsitassanik suliassaqarfik 
tamarmiusoq tiguaat, ilanngullugulu ilisimatusarnikkut iluseqartunik Kalaallit Nunaanni geo-
logiskimik misissuinissamut akuersissutinik nalunaaruteqartarnissamut pisinnaatitaaffik. Geo-
logiskimik ilisimatusarneq tamatigoortumik paasillugu killilersugaaffiunngilaq, tunngavigisa-
tigullu kiffaanngissuseqartuulluni, oqariaatsitigullu tunngasutigut naalagaaffigisami oqar-
tussaaffeqarfimmut aalajangersimasumut inissinneqarsinnaanani. 


 
Kommuneqarfik Sermersooq tusarniaanermut akissummini oqaatigaa GEUS Kalaallit Nuna-
anni sullissisarfiup suliassaanut 100 mio. kr.-nik aningaasaqartoq. 
Kalaallit Nunaanni GEUS-ip isumalluutiminik atuinera pillugu paasissutissiissut taanna up-
pernarsineqarsinnaanngilaq. 
2014-imut GEUS-ip aningaasanut inatsimmik tunngaveqartutut isumalluutinut atugassatut 
pilersaaruteqarfiunera tassaavoq 35,7 mio. kr., Inuussutissarsiornermut, Aatsitassarsiornermut 
Suliffeqarnermullu Naalakkersuisoqarfiup (MIM) aamma GEUS-ip akornanni suliniutinik 
suleqatigiinnertut ingerlanneqartunut aatsitassarsiugassanik neriunartuutaasut pilerisaarutigi-
nerinut aatsitassanut suliniutinut 5,5 mio. kr.-nik, aammalu tunngaviusutut ilisimatusarnikkut 
sullissisarfimmullu suliassanut 30,2 mio. kr.-nik agguataarneqarlutik. 
Namminersornermut inatsimmi § 9, imm. 2, aamma 1. januar 2010-mi aatsitassanik sulias-
saqarfimmik Namminersorlutik Oqartussat tigusaqarnerisa kingornatigut danskit pisussaaffi-
gisaat pillugit namminersornermut inatsimmi oqaaseqaatit nassatarisaannik Kalaallit Nunaan-
nut isumalluutit atugaanerinik GEUS pisussaaffeqarpoq. 
 


Inatsisissatut siunnersuut Kalaallit Nunaanni ilisimatusarnermi danskit aningaasaliinerisa 
ikileriarnissaannik nassataqartitsissasoq Kommuneqarfik Sermersuup tusarniaanermut akis-
summini nangilluni nalunaarpaa. 
 
Tamanna eqqortuunngilaq. Namminersornermut inatsimmi § 9, imm. 3-p nassatarisaanik aat-
sitassanik suliassaqarfimmik Namminersorlutik Oqartussat isumaginninnerannut atugassamik 
Naalakkersuisut aamma naalagaaffiup akornanni siunissami suleqatigiinnissaannut Naalak-
kersuisut aamma danskini Klima-, Energi- og Boligministerilu 19. august 2014-imi ukiunut 
tallimanut isumaqatigiissut atsiorpaat. Isumaqatigiissutip atsiorneratigut Naalakkersuisunut 
manna tikillugu taamatut annertussuseqartillugu akeqanngitsumik atugassiaralugu ilisima-
tusarnerup nanginneqarnissaa danskit naalagaaffiata atugassanngortippaa. 
 
GSG-p pilersinneratigut GEUS-imit siunnersuinermik suliassat isumagineqartussat imarisaat 
suussusiilu piffissap ingerlanerani allanngussapput, aammalu GSG-mi ilisimasanik piler-
sitsiortornermut tunngatillugu nunatsinnit danskinilu oqartussaaffiit akornanni suleqatigiinneq 
piginnaasanik pilersitsiortornertut iluseqarnerulissalluni. 

Siunnersuinertut aamma piviusutut ilisimatusarnermik pilerisaarinermillu suliniutitut ilusilin-
nik Kalaallit Nunaanni geologiskimik piginnaasanik pilersitsiortornermut isumannaarinermul-
lu GEUS-ip peqataanissaanik isumaqatigiissut nassataqassaaq. Taamattaaq Kalaallit Nunaanni 
geologiskimik piginnaasanik ilisimasanillu pilersitsiortornermik GEUS tapersersuissaaq. 
GEUS-imik isumaqatigiissummik atsiuinerup GSG-p ilisimatusarnermik paasissutissanillu 
suliassaqarfimmik pilersitsiortorfiunera tapersersuiffigaa. Geologiskimik misissuinermi 
GEUS suli annertuumik peqataaqataassaaq, Kalaallit Nunaannilu geologiskimik piginnaasa-
nik pilersitsiortuinermut ilapittuuteqassalluni. 


 
§ 2, imm. 4-mut oqaaseqaatit pisariunnginnerpaamik aaqqiissutitut Kalaallit Nunaata inatsi-
sitigut aaqqissuussaaneranut innersuuteqarfiusariaqarneri Nunanut allanut Ministereqarfiup 
uparuaatigisimavaa. 
 
Tamanna tunngavigalugu § 2, imm. 4-mut oqaaseqaatit oqaasertalersorneri siunnersuummi 
saqqummiunneqartussami allanngortinneqarput. 
 


”Geologiskimi pissutsinik misissugaqarnermut akisussaaffeqartutut naalagaaffigisami geolo-
giskimik ilisimatusarnikkut sullissisarfittut GSG geologiskimik ilisimatusarnermut nunani 
tamalaani oqallittarfinni namminersornermut inatsimmut naapertuutsitsilluni Kalaallit Nu-
naannik avammut sinniisuuffeqassaaq, aammalu tamanna Kalaallit Nunaata inatsisitigut 
aaqqissuussaaneranut naapertuussinnaaffeqarfiani pissalluni. Ilanngullugu Kalaallit Nunaat 
sinnerlugu GSG naalagaaffigisani geologiskimik misissuisarfittut sullissisarfinnut nunani 
tamalaani kattuffinni pingaarutilinni ilaasortanngorniarluni qinnuteqassaaq”. 
 
Kalaallit Nunaanni Sulisitsisut Peqatigiiffiat (GA) tusarniaanermi akissutimini eqikkarlugu 
imatut inerniliivoq: 
 
” Inatsisissatut siunnersuut siunertarisamut, aningaasartuutinut kingunerisinnaasanullu nas-
suiaammini assorsuaq amigaateqarpoq. GA-p paasisai naapertorlugit ullumikkut Kalaallit 
Nunaanni suliassaminik aningaasaliissutit GEUS-ip ukiumoortumik 100 mio. kr.-nik inissisi-
masut nassartagarisai eqqortuussappata siunnersuutip nassatarisai piviusorpalaarnerujus-
suarmik ilisimasaqarfiginagit, ilanngullugulu ukiormanni GEUS-ilu atsiorneqartussamut 
ukiunut tallimanut isumaqatigiissummut nutaamut tunngatillugu inatsisissatut siunnersuutip 
maannakkut iluserisaatigut akuersissutiginera assorsuaq kinguneqartitsissaaq.” 
 
Qulaani allassimasutut 2014-imut GEUS-imut pilersaarutaasutut aningaasanut inatsimmik 
tunngaveqartutut isumalluutinut atugassarisai tassaapput 35,7 mio. kr. Aamma qulaani allas-
simasutut danskini Klima-, Energi- aamma Bygningsministerilu Naalakkersuisut nutaamik 







 


16 
 


ukiunut tallimanut isumaqatigiissummik atsioqatigiipput. Isumaqatigiissut namminersorner-
mut inatsimmi § 9, imm. 3 naapertorlugu isumaqatigiissutaavoq. Isumaqatigiissutip atsiorne-
ratigut Naalakkersuisunut manna tikillugu akeqanngitsumik atugassiarisamik danskit naala-
gaaffiat ilisimatusarnerminik nangitsissutigisani atugassiarivai. GSG-mik pilersitsineq GEUS-
imut Kalaallit Nunaanni annikinnerusumik suliaqarnermik nassataqartitsissanngilaq, GEUS-
illi suliassaatut siunnersuinermik suliassat imarisat suussusilu piffissap ingerlanerani allann-
gussapput, aammalu GSG-mi ilisimasanik pilersitsiortornermut tunngatillugu nunatsinnit dan-
skinilu oqartussaasut akornanni suleqatigiinneq piginnaasanik pilersitsiortornertut iluseqarne-
rulissapput. 
 
Tusarniaanermi GEUS-ip akissutai aamma innersuussutigineqassapput:  


 
”Aatsitassanut inatsimmi § 49-mut naleqqiullugu akuersissuteqartarnermut piumasaqaammut 
GEUS Aatsitassanut inatsimmi § 2, imm. 4-mi, namminersornermut inatsimmi § 9 naapertor-
lugu isumaqatigiissuteqartoqartartillugu ilaatinneqanngilaq, taamaalilluni Naalakkersuisut 
atugassaaannik Kalaallit Nunaanni aatsitassanik misissuinermut immikkut ittumik pingaaru-
tilinnik ilisimatusarnermik atugassiisarneq pillugu Namminersornermut inatsimmi nas-
suiarneqartutut pisussaaffimmik GEUS naapertuutsitsisinnaalluni. Pineqartut tassaapput 
ukiumoortumik (2013) aningaasanut inatsimmit aningaasaliissutit 35,3 mio. kr. GSG pillugu 
inatsit pissutsimik taassuminnga allannguuteqartitsinngilaq, taamaattumillu Aatsitassanut 
inatsimmi allassimasutut ingerlatseriaatsit mannalu tikillugu periusiusartut GEUS-ip malitta-
riuassavai”. 
 
GSG-p Nuummi inissinneqarnissaa pillugu Qeqqata Kommuniata paasiuminaatsippaa. 
 
GSG-p Nuummi inissinneqarnissaanik inatsisissatut siunnersuut aalajangersakkamik imaqar-
nera Kommune Kujalliup akuerisinnaanngilaa. 
 
GSG-p suliassaanut naleqqiullugu GSG-mut Nuup inissisimaffissaatut toqqagaanerata tullu-
arnerpaanera Naalakkersuisut nalilersimavaat, ilanngullugu pingaartumik Naalakkersuisunik 
siunnersuisarnermut, aammalu tunisassiorfissuarmut, pingaarnerutillugu illoqarfittut najuga-
qarfissatut Nuummik toqqagaqarsimasunut suliassat isumaginnissaannut tunngatillugu. 
Tamakku ilutigalugit Nuummi Pinngortitaleriffimmi aamma Ilisimatusarfimmi pilersitsiso-
qarsimasutut ilisimatusarnikkut atugassaqarfiutitsisumi GSG-p peqataaqataalernissaa Naalak-
kersuisut pingaartuusutut nalilersimavaat. Ilisimatusarnermut ilinniagaqarnermullu tunngatil-
lugu suleqatigiinnikkut attaveqarfinnut pilersinneqarsimasanut assut pingaaruteqartuusussatut 
naliliiffigineqarpoq, taamattaarlu sulisunik inuttassarsiornermi taakku Nuummi sullissisarfin-
nik pilersinneqareersimasunik annertunerusutut ilisimatusarnermi atugassaqartitsiviusuni 
peqataasinnaanissaat pingaaruteqartuusutut nalilerneqarsimalluni. 

GeoSurvey Greenlandimut tunngatillugu kommunit suliani annertunerusumik ilanngun-
neqannginneri, soorlu kommuninik siunnersuisarnernut tunngatillugu, aammalu kommuninit 
sinniisuusumut siulersuisuni inissamut tunngatillugu Qeqqata Kommuniata isumakulunnaar-
toqartippaa. 
 
Kommunit GSG-mi siulersuisuni minnerpaamik ataatsimik ilaasortaqartinnissaat Kommune 
Kujalliup pingaartuutippaa. 
 
Kommunit siunnersuiffigisarnissaat GSG-p siunertaata iluaniippoq. GSG-p suliassarisaanik 
siulersuisunngortussat akuersissuteqartussaassapput, ilanngullugit aningaasanut inatsimmit 
aningaasaliissutit matussusigaattut suliassat aalajangersornissaat. GSG-p aningaasaliissummut 
naleqqiullugu kommuninut siunnersuinermik suliaqartarnissaanut inatsisissatut siunnersuum-
mi akimmiffissaqanngilaq. 
Siulersuisut toqqarnissaannut tunngatillugu siulersuisut aalajangiisutut pingaaruteqartitaaner-
mit kiffaanngissuseqarnissaannik Naalakkersuisut atugassaqartitsipput, taamattaarlu ilisima-
tusarfittut sullissiviup siulersornerani siulersuisuni ilaasortat toqqartornissaannut sulianik 
sammisaqarnikkut piginnaasaqarnerit tunngaviutinneqassallutik. Piumasaqaatit tamakku pivi-
usunngortinneri siulersuisuni kommunimit sinniisoqarnissamik, kommunip soqutigisarisaanik 
isumaginnittussamik toqqaaneq pillugu aalajangersakkamut ilanngunneqarsinnaarpasinngillat. 
 


Aqutsisoqarfimmi ammasuutitsinermik inatsiseqarnermut tunngatillugu GSG-mut aqutsinik-
kut inatsisitigut inissisimaffigisaata qitiusutut aqutsisoqarfimmut naleqqiullugu paasineqar-
nissaa Kommune Kujalliup piumasaqarfigaa. 
 
Nammineq siulersuisulikkatut qitiusutut aqutsisoqarfimmut naleqqiullugu GSG kiffaanngis-
suseqartutut sullissisarfittut pilersinneqassaaq. Taamaattumik GSG-p aamma Naalakkersuisut 
akornanni qullersatut kiffartuussatut aaqqissuusaanikkut pissutsit atorneqassanngillat, sullis-
sisarfilli aatsitassanut suliassaqarfiusumi ilaassaaq. 


 
Nunavissuarmik suliniutip Naalagaaffiup suliassarinera pillugu suliassaasumik erseqqinne-
rusumik erseqqissaaffiusariaqartoq GEUS-ip uparuarpaa, aammalu GSG-mi sulianik inger-
latassaasuni nunatsinni oqartussaasunik siunnersuisarnermut tunngatillugu tamanna ilaasin-
naasuusoq. 
 
Inatsisartunut saqqummiussassamut siunnersuummi oqaaseqaatini erseqqissarneqarpoq Nu-
navissuarmik suliniut tassaasoq Naalagaaffiup suliassarisaa. 

Taamaattumik GSG qitiutitatut suliassanik isumaginnissasoq GEUS-ip inassutiginiarpaa. 
Tamakku aallarniummi imatut nalunaarsugaapput; ”aatsitassarsiornermik misissuinermut 
aatsitassarsiorfiillu ineriartortinnerinut naalagaaffigisami geologiskimik misissuisarfittut 
sullissisarfik ...” 
 
GSG-p suliassai peqqussummi aammalu siulersuisut akuerisassaanni suliassatut ingerlassas-
sani erseqqinnerusumik aalajangersarneqassapput. Sullissisarfiup isumannaatsumik suliarisin-
naasaanik GSG-p suliassat taamatut annertussusilerlugit tigusisarnissaa, aammalu ilisima-
tusarnermik tunngaveqartutut geologiskimik misissuisarnermik sullissisarfimmi pitsaassutsi-
mik najoqqutassat naapertuutsinneqartussat malillugit siulersuisut akisussaaffigaat. 


 
Unammillersinnaasumut ilisimatusarnermik sullissisarfimmut, ilisimatusarnermik ingerlatsi-
nissamik anguniagaqartumik ”paasissutissatut, misissuinermit aamma ilisimatusarnermit 
paasisat tamarmik” nalunaarutigineqartarnissaannik aaqqissuussinerup GSG-p ilisimatusar-
nerata ilaanik aammalu ilisimatusarnernut nutaanut qinnuteqaasiornerit/siunnersuusiornerit 
ilisimatusartut allat akuersiseqqaarnagit suliaannik tunngaveqartuusinnaanerannik nassata-
qarsinnaasoq GEUS-ip isumaqarfigaa. 
 
Paasissutissatut, misissuinermit aamma ilisimatusarnermit paasisat tamarmik GEUS-ip toq-
qorsivigisatut suliaqarfigisamut ilanngunneqartarfigisaanut GSG-mik pilersitsineq maannak-
kut pissusiusumit allaassuteqassanngilaq. Siunissami nalunaaruteqartarneq GSG-mut inger-
lanneqartassaaq, tamatumalu Kalaallit Nunaanni ilisimatusarnermut tunngasunik soqutigin-
ninnerup suliallu annikilliartornerinik nassataqarnissaanik GEUS-ip isumakuluutigisaanik 
Naalakkersuisut isumaqataanngillat. 
 


GEUS-ip aamma GSG-p akornanni paasissutissatigut suleqatigiinnissaq pillugu nangitsis-
summik isumaqatigiissut GEUS-ip inassutigaa, ilanngullugulu paasissutissanik paarlaa-
teqatigiinneq sullissisarfinnut tamakkununnga tamanut iluaqutaassasoq, aammalu GEUS-ip 
isumaa naapertorlugu kissaatiginassasoq, paasissutissanik toqqorsiviit iluaqutaassutaasa 
naleqassusiannik, aammalu paasissutissat toqqortarinerinik isumannaarinermik tamanna 
annertusaassammat. 
 
Piffissamut 2015-2019-imut suleqatigiinnissamik isumaqatigiissutit nutaat GEUS-ilu ataatsi-
moorussatut suliniutini paasissutissanik paarlaasseqatigiittarnissamik periarfissiipput. 


 
§ 2, imm. 3-mi oqaaseqaatini taaneqartutut nunat tamat akornanni ilisimatusaqatigiit ata-
qatigiissaarneqarnerat qanoq pissanersoq GEUS-ip erseqqissuunngitsutut isumaqarfigaa. 

Matumani assersuutigalugu eqqarsaatigineqarpoq nunalerinermut tunngasutut suliassaqarfiu-
sumi nunat tamat akornanni ilisimatusaqatigiinnut workshoppeqartitsinerit, Kalaallit Nunaan-
nilu suliniutinik naammassisaqarnissamik kissaateqartutut nunat tamat akornanni ilisima-
tusaqatigiinnik atugassialersuinissaq. Taamaalilluni ilisimatusarnermi suliniutinut tigus-
saasunik iliuuserisassat pineqarput, tamanna ilutigalugu Kalaallit Nunaanni ilisimasanik paar-
laatseqatigiinnermik pilersitsiortornermillu iluseqartunik GSG-p peqataanera isumanaarissal-
luni. 


 
Siunnersuummi aalajangersakkanut ataasiakkaanut nassuiaatit 


 
§ 1-imut 


 
Aalajangersakkami aalajangersarneqarpoq GSG tassaasoq Naalakkersuisut ataanni, nunami 
namminermi ilisimatusarnermi sullissivik. GSG Namminersorlutik Oqartussani sullissiviusoq 
Kalaallit Nunaanni ujarassiornermi pissutsinik misissuinermut akisussaasuusoq aammalu 
nunami namminermi ujarassiornermit ilisimasanut aamma paasissutissatigut 
nalunaarsukkanut katersuivittut aalajangersimasunik akisussaaffeqartoq. 
Aalajangersakkami erseqqissarneqarpoq GSG-ip ilisimatusarneq pingaarnertut 
siunertarissagaa. Taamaalilluni pingaartinneqarpoq GSG-imi ilisimatusarneq sullissiviup 
suliaqarneranut tunngaviusumik pingaaruteqartoq. 
 


§ 2-imut 
 
Imm. 1-imut 
GSG Kalaallit Nunaanni nunavittap sumiiffia tassunga atasoq ilanngullugu ujarassiornikkut 
pissutsinik misissuinermut akisussaasuuvoq. Ilisimatusarnermit misissuinernillu paasisat 
Kalaallit Nunaanni nunavittap sumiiffia tassunga atasoq ilanngullugu ujarassiornermi 
pissutsinik paasinninnissamut attuumassuteqartut pissarsiarinissaasa imaluunniit 
katersornissaasa isumaginissaat paatsuugassaanngitsumik GSG-ip akisussaaffigaa. 
Aalajangersakkami ujarassiornikkut misissuinernik allat suliaqarnissaat mattunneqanngilaq. 
Aatsitassanut ikummatissanullu inatsimmi § 49 malillugu ujarassiornermi, nunap qanoq 
sananeqaateqarneranik, sermeqarneranik, imermut tunngasunik allanillu misissuinernik 
ilisimatusarnermut tunngassuteqartunik aatsitassarsiornermik ingerlatanut pingaaruteqartumik 
suliaqarnerit aatsaat akuersissut Naalakkersuisunit tunniunneqartoq naapertorlugit 
ingerlanneqarsinnaapput. Tassani ilaatinneqanngillat Namminersorlutik Oqartussat 
nammineerlutik ilisimatusarnikkut suliaqarnikkullu misissuineri aatsitassarsiorluni 
ingerlatanut tunngassuteqartut. GSG Naalakkersuisut ataanni nunami namminermi 
ilisimatusarnermi sullissivittut, ilisimatusarnermik misissuinernillu GSG-ip 
akisussaaffeqarfiinut attuumassuteqartunik suliaqarnissamut akuersissummik peqarnissamik 

piumasaqaammi ilaatinneqassanngilaq. Nunavissuit killeqarfii pillugit 
naalagaaffeqatigiinnermi pilersaarutinut atatillugu ujarassiornikkut suliassat iluarsineqartussat 
suli naalagaaffeqatigiinnerup suliassaassariuassavai akisussaaffigineqarlutillu. 
 
Imm. 2-imut 
Aalajangersakkami aalajangersarneqarpoq suliassanut suliassaqarfinnullu tunngasuni Kalaallit 
Nunaata ujarassiornikkut pinngortitami pisuussutaanik piiaanermut allanngutsaaliuinermullu 
pingaaruteqartuni ilisimatusarnerup, nunap assiliornerup/paasiniaanerup, alapernaarsuinerup, 
paasissutissatigut nalunaarsukkanik katersinerup aamma paasissutissiisarnerup isumaginissaat 
GSG-ip suliassarigaa. Aalajangersakkami erseqqissarneqarpoq GSG-ip ilisimatusarneq 
atuinissamut sammisoq aamma ilisimatusarneq periusissanik siunertaqartoq isumagissagaa. 
GSG-imik atuisut tassaasinnaapput Inatsisartut, Naalakkersuisut, inuussutissarsiortut aamma 
inuiaqatigiit tamatigoortumik eqqarsaatigalugit. GSG nunami namminermi ujarassiornermi 
paasissutissatigut nalunaarsukkanik katersuivittut § 1-imi aalajangersagaq naapertorlugu 
tassaassaaq sullissivik oqartussaasut, ilinniarfiit aamma ilisimatusarnermi sullissiviit, pisortat 
namminersortullu suliffeqarfiisa Kalaallit Nunaanni ujarassiornermi pissutsinut 
tunngassuteqartut paasissutissatigut nalunaarsukkat pissarsiarriniarsinnaanissaannut 
paasissutissiivigineqarnissaannullu akisussaasuusoq. Tamatuminnga pingaarnerpaatut 
ilaatinneqanngitsut tassaassapput paasissutissatigut nalunaarsukkat isertuuttariaqartut, 
tassaagajuttut paasissutissatigut nalunaarsukkat misissuinissamut piiaanissamullu 
akuersissutip Aatsitassat pillugit ingerlatallu tamatumunnga pingaarutillit pillugit Inatsisartut 
inatsisaat naapertorlugu tunniunneqarsimasup iluani katersorneqarsimasut. Tamatuma 
saniatigut paasissutissatigut nalunaarsukkat, ilisimatusarnermi sullissivinnut allanut 
paarlaasseqatigiissutigineqartut, ataatsimoorluni ilisimatusarnermik suliniuteqarnermut 
atatillugu, tamakkunani paasisat tamanut saqqummiunneqarsinnaalernissaasa tungaanut 
isertuussinissamut ilaatinneqassapput.      
 
GSG-p paasissutissiisarnermik suliaqarnerani aamma ilaavoq ilinniartitaanermi ingerlatani 
peqataaneq, takuuk matuma kinguliani allassimasut, kiisalu nammineq ilisimasanik, 
piginnaasanik teknologiimillu pisortat aamma namminersortut suliassaqarfiini 
soqutigisaqartunut attuumassuteqartunut eqeersimaartumik paarlaasseqatigiittarneq. 
 
Imm. 3-imut 
Aalajangersakkami aalajangersarneqarpoq GSG Kalaallit Nunaanni ujarassiornermi 
ilisimatusarnerup iluani ataqatigiissaarisutut inissisimasoq. Taamaalilluni nunat tamat 
akornanni ilisimatuut suleqatigiikkaat ataqatigiissaariviginissat GSG-ip suliassarissavaa, 
taamaalilluni suleqatigiikkaat tamakkua ilisimatusarnermit paasisaat inuiaqatigiinnut 
kalaallinut iluaqutaasumik ujarassiornermik sulianut suliassaqarfimmi ilisimasanik 
annertusaanermut iluaqutaassallutik. GSG-ip ilisimatuussutsikkut sullissivinnut allanut 

tunngatillugu Kalaallit Nunaanni ujarassiornermi pissutsit pillugit ilisimasanik katersuivittut 
atuuffeqarneq isumagissavaa. Siunertamut tassunga akuersissutini aatsitassanut 
ikummatissanullu inatsimmi  § 49 malillugu tunniunneqartuni, paasissutissatigut 
nalunaarsukkat, misissuinermit ilisimatusarnermillu paasisat sullissivinnit allanit 
katersorneqartut GSG-imut nalunaarutigineqartassasut atugassarititaasunik 
aalajangersaasoqartassaaq. Aammattaaq atortorissaarutinik ilisimatuunut suleqatigiikkaanut 
nunanit tamaneersunut GSG suleqatigalugu Kalaallit Nunaanni ujarassiornermi pissutsit 
pillugit ilisimatuussutsikkut suliniutini peqataanissamik kissaateqartunut atugassiisarnissaq 
GSG-ip suliassarissavaa.   
 
Imm. 4-imut 
 GSG nunami namminermi ujarassiornikkut ilisimatusarnermi suliffivittut ujarassiornermi 
pissutsinik ilisimatusarnermi akisussaasutut ujarassiornermi ilisimatusarnermi, 
namminersorneq pillugu inatsit malillugu kiisalu Kalaallit Nunaata inatsisitigut 
inissisimaffianut tulluuttuunera malillugu, nunat tamat akornanni oqallittarfinni Kalaallit 
Nunaat sinnerlugu avammut sinniisutut atuutissaaq. Tamatumunnga ilanngullugu GSG 
Kalaallit Nunaat sinnerlugu nunamut namminermut ujarassiornermi misissuinerni 
sullissivittut nunat tamat akornanni kattuffinnut attuumassuteqartunut ilaasortanngornissaq 
pillugu qinnuteqartassaaq”. 
 
Imm. 5-imut 
Imm. 5-imi aalajangersarneqarpoq GSG-ip ilisimatusarnermik suliaqarnini Naalakkersuisunut 
attuumassuteqanngitsumik ingerlatissagaa. § 3, imm. 1 aamma 2 malillugit oqartussaasut 
suliassaannik suliarinninnermi GSG Naalakkersuisut ilitsersuisussaatitaanerannik 
malinnittussaavoq. 
Tamanna isumaqarpoq ilisimatusarnermi periaatsimik aamma sullissiviup suliassaqarfiisa 
qitiusut malittarisassani § 9 naapertorlugu aalajangersarneqartut iluanni suleriaasissamik 
toqqaanissamut GSG kiffaanngissuseqartoq. Taamaalilluni malittarisassani sinaakkutissat 
pingaarnerit aamma GSG-ip ilisimatusarneranut qulequtaritinneqartussat 
aalajangersarneqarsinnaapput, ilisimatusarnerup qanoq aaqqissuunneqarnissaata 
ingerlanneqarnissaatalu aalajangersimasumik piviusunngortinneqarnera Naalakkersuisunut 
ilaasortamut suliassaqarfimmut akisussaasuusumut attuumassuteqanngitsumik pissalluni. 
Naalakkersuisunut ilaasortaq suliassaqarfimmut akisussaasuusoq taamaalilluni 
ilisimatusarnermi paasisanut tunngatillugu ilitsersuussilluni naalakkiisinnaatitaanngilaq, 
aammalu GSG ilisimatusarnermik aalajangersimasumik aallartitsissasoq imaluunniit 
taamaaliussanngitsoq peqqusissuteqarsinnaanani. GSG aamma ilisimatusarnermit paasisat 
saqqummersinnissaannut tamanullu ammasumik saqqummiunnissaannut 
kiffaanngissuseqarpoq, taamaattoq § 10-mut nassuiaatit takukkit. 

GSG-ip kiffaanngissuseqarnera GSG-ip tatiginassuseqarneranik tunngavissiissaaq aammalu 
GSG-ip ilisimatusarnikkut paasisaasa pitsaassusiannik qulakkeereqataassalluni. 
Ilisimatusarnermi kiffaanngissuseqarneq aamma periaasissatigut kiffaanngissuseqarneq 
pillugu illersuinissamik pisussaaffeqarneq siunnersuutigineqartoq, aalajangersakkamut 
Ilisimatusarfik pillugu Inatsisartut inatsisaat nr. 19, 19. november 2007-imeersumiittumut 
assinguvoq.  


 
§ 3-imut 


  
Imm. 1-imut 
GSG aatsitassarsiornermut apeqqutini pisortani oqartussaasunut ujarassiornikkut 
siunnersuisassaaq aammalu suliassaqarfiup taassuma iluani oqartussaasut suliassaannik 
suliarinninnermi peqataassalluni. Ujarassiornikkut siunnersuineq ingerlatanut 
tamatigoortumik tunngatinneqarpoq, ilaallutik aatsitassanit pisuussutit aamma uuliamik 
gassimillu pisuussutit. Isumannaatsumik ingerlatsinissaq qulakkeerniarlugu, pingaartumik 
aatsitassarsiorluni ingerlatanut atatillugu oqartussaasut suliassaannik suliaqarnermut 
ilisimatuussutsikkut ujarassiornermi ilisimasanik periaatsinillu atuinissaq pisariaqartillugu 
apeqqutini GSG-ip siunnersuisarnera pingaaruteqarpoq. 
 
Naalakkersuisunut allanullu pisortani oqartussaasunut toqqaannartumik politikkimut 
tunngassuteqartumik siunnersuisarneq, GSG-ip suliassaqarfiisa pingaaruteqartut iluanni 
siunnersuinermi eqqarsaatigineqarpoq. Suliassanut ilaasinnaapput oqartussaasuunermik 
atuinermut, inatsisiliornermik suliaqarnermut, nassuiaatinik ilusilersuinermut aamma 
iliuusissanut pilersaarusiornermut il.il. atatillugu siunnersuineq. Aatsitassat pillugit 
ingerlatallu tamatumunnga pingaarutillit pillugit Inatsisartut inatsisaanni § 3 a-mi 
aalajangersagaq aammalu aatsitassanut ikummatissanullu inatsisip ulluinnarni aqunneqarnera 
malillugit, aatsitassanut oqartussaasup nalilersuineri aalajangiinerilu ilisimatusarnermut 
sullissivinnit aamma arlaannaannulluunniit attuumassuteqanngitsunit nalilersuinernik 
inassuteqaatinillu tunngaveqassapput. Nalilersuinerit tamakkua  Naalakkersuisut aatsitassanut 
ikummatissanullu inatsit malillugit aalajangiisussanngorneranni tamakkiisumik isiginnilluni 
aalajangiinerni ilaatinneqartarput. 
 
Naalakkersuisut aamma GEUS-ip suleqatigiinnerat, namminersorneq pillugu inatsimmi § 9-
imi aalajangersakkamik tunngaveqartoq, nutaanik isumaqatigiissuteqarnikkut 
ingerlaannassaaq. GSG-ip pilersinneqarnerani siunertaavoq GSG suliassanik GEUS-imit 
isumagineqartunik GSG-ip ilisimasanik piginnaasanillu pisariaqartunik pilersitsiartuaarnera 
ilutigalugu tigusiartuaassasoq. 

Piffissami aalajangersimasumi taamaalilluni aatsitassanut oqartussaasup aalajangiineri 
nalilersuinerilu GSG-imit aamma GEUS-imit aalajangiinissamut naliliinernut 
inassuteqarnernullu missingiummik tunngaveqassapput, taamatullu aatsitassanut 
oqartussaasup avatangiisinut suliassaqarfimmi aalajangiineri nalilersuinerilu DCE-mit aamma 
Pinngortitaleriffimmit nalilersuinernik inassuteqarnernillu tunngaveqarsinnaasut. 
 
Imm. 2-imut 
GSG nunami namminermi ujarassiornikkut paasissutissatigut nalunaarsukkanik katersiuvittut 
oqartussaasunut, ilinniarfinnut, suliffeqarfinnut inuinnarnullu nalinginnaasumik 
paasissutissiisarnikkut niuernermik tunngaveqartumik tunngavissarititaasunik 
paasissutissiisarnermi paasissutissanitigut nalunaarsukkanik ilisimasanillu atugassiisassaaq. 
GSG-imut suliassaq pingaarneq tassaavoq  nunami namminermi ujarassiornermi 
paasissutissanik nalunaarsukkanik katersuivimmi allanngutsaaliuinissaq inerisaanissarlu. 
Atuisunut tunngatillugu GSG-ip ujarassiornermut suliassaqarfimmi ilisimasanik katersuivittut 
atuunnissaq isumagissavaa. 
 
Aalajangersakkami siunertaavoq GSG-ip aalajangersakkami § 2, imm. 2 naapertorlugu 
pisortat sullissiviattut immikkut akisussaasuunissaata qulakkeerneqarnissaa, tassani 
oqartussaasut, ilinniarfiit, pisortat namminersortullu suliffeqarfii kiisalu innuttaasut Kalaallit 
Nunaanni ujarassiornermi pissutsinut tunngatillugu paasissutissatigut nalunaarsukkanik 
tamakkiisuunerpaanik toraarsinissamik atugassaqarnissamillu naatsorsuutigisinnaassallugu. 
Tassani ilaatinneqanngitsoq pingaaruteqartoq taamaattoq tassaavoq isertuussisussaaneq 
aatsitassanut ikummatissanullu inatsit malillugu akuersissutini tunniunneqartuni 
aalajangersarneqartoq. 
 
Imm. 3-imut 
Imm. 3-imi GSG akiliuteqartitsilluni suliassanik suliarinnittarnissaa tunngavissinneqarpoq. 
Suliassat GSG-ip allanik sullissilluni suliarisinnaasa suliassaqarfiit  GSG-ip suliassaanik 
pingaarnernik suliarinninnermut iluaqutaasussat iluanniissapput.  
 
Kalaallit Nunaanni namminersortunut neqerooruteqartartunut naligiinngitsumik 
unammilleqatigiinnermik pisoqartussaajunnaarlugu akiusut aamma sullississutit allat GSG-ip 
aalajangersartassavai. Akiliuteqartitsilluni suliassanik suliarinninnermi GSG-ip 
kiffaanngissuseqarnera innarlerneqassanngilaq imaluunniit unammilleqatigiinnerup 
equtinneqarneranik malitseqassanani. 
 
Oqaasertaliussaq ”tamakkiisumik ilaannaakortumilluunniit” atorneqarput pissutigalugu 
isumaqatigiissutit ilai suleqatigiinnissamut isumaatigiissutitut iluseqarsinnaammata, tassani 

illuatungeriit tamarmik angusassanut soqutigisaqarmata aammalu GSG taamaalilluni 
aningaasalersueqataasinnaalluni.   
 


§ 4-imut 
 


Kalaallit Nunaanni namminersorneq pillugu inatsit nr. 473, 12. juni 2009-imeersumi § 9, 
imm. 1 aamma 2 malillugit piffissamut 2010-imiit 2015 tikillugu Namminersorlutik 
Oqartussat aamma GEUS siunnersuisarneq allanillu Namminersorlutik Oqartussat 
aatsitassanut suliassaqarfimmik isumaginninnerannut atugassamik suliassanik 
isumaginninneq pillugu isumaqatigiissuteqarput. Piffissamut 2015-imiit 2020 tikillugu 
Namminersorneq pillugu inatsimmi § 9 imm. 3 malillugu isumaqatigiissutip 
nutarterneqarnissaa isumaqatiginninniutigineqarpoq. Nutaamik isumaqatigiissuteqarnermi 
GEUS, GSG-imut suleqatissanngussaaq pingaaruteqartoq. Tassani pingaartumik 
ujarassiornermut suliassaqarfiit makkua iluanni suleqatigiinnissaq pineqarpoq:  
 


 Siunnerfilimmik misissuinissamut tunngavissaqarnissap nukittorsarneqarnissaa 
siunertaralugu ujarassiornermi / nunap qanoq sananeqaateqarnerani/ nunap qanoq 
pinngoriartuaarsimanerani suliniutinik nutaanik ingerlatsinissaq. 


 Nunat tamat akornanni uuliasiornermi aatsitassarsiornermilu sammisaqartunut 
Kalaallit Nunaata aatsitassarsiornermi periarfissaqarfiunerata nittarsaanneqarnera. 


  Aatsitassanik ujaasinermut suliniutinut (Ujarassiorit) tunngatillugu 
akissarsititsinermut komite-mi peqataaneq aamma illuatungeriit akornanni 
paasissutissatigut nalunaarsukkanik nuussineq kiisalu paasissutissatigut 
nalunaarsukkanik suliarinninnermut aamma Kalaallit Nunaanni sakkussanik 
inerisaaneq, ilanngullugu ataatsimoorussamik  periaatsinik nittartakkanillu 
inerisaaneq. 


 
Aalajangersakkami aalajangersarneqarpoq GSG siunnersuisarneq aamma Namminersorlutik 
Oqartussat aatsitassanut suliassaqarfimmik isumaginninnerannut atugassamik allatut 
suliassanik isumaginninneq pillugu taamaallaat GEUS-imik suleqateqarnissamik 
pisussaaffilerneqanngitsoq. GSG-ip § 3 imm. 1 aamma 2 malillugit Namminersorlutik 
Oqartussanut suliassanik suliarinninnermini allanik ujarassiornermi ilisimatusarnermik 
sullissivinnik GEUS-imit allaanerusunik toqqaanera, pisumi aalajangersimasumi 
Namminersorlutik Oqartussat aatsitassanut suliassaqarfimmik isumaginninnerannut 
atugassamik pitsaanerpaamik toqqaanissaq aallaavigalugu, sulianut tunngasunik 
arlaannaannulluunniit attuumassuteqanngitsumik nalilersuinikkut pissaaq. 


 
§ 5-imut 

Aalajangersakkami GSG suliassaqarfimmi pingaarnerit iluanni aammalu suliassaqarfinni 
GSG-ip immikkut ilisimasaqarfigisaani bachelorinngorniarlutik, kandidatinngorniarlutik 
aamma Ph.d.-nngorniarlutik ilinniartunut tapersiinissamut tunngavissinneqarpoq. 
Ilinniartitaanerit pineqartut tamakkua Kalaallit Nunaanni Ilisimatusarfimmi 
ingerlanneqanngimmata GSG Kalaallit Nunaata avataani ilisimatusarfinnik 
suleqatissarsiortariaqarpoq.  
 
Oqariatsimi ”immikkut ilisimasaqarneq” isumagineqarpoq, GSG-ip immikkut 
ilisimasaqarnera ilisimatusarfinni ilinniartitaanerni iluaqutigineqarsinnaassasoq. GSG 
ilinniagassani nalinginnaasuni atuartitsissanngilaq, taamaallaalli suliassaqarfinni GSG-ip 
immikkut ilisimasaqarfigisaani atuartitsissalluni. Aalajangersagaq aningaasalersuisoqarnissaa 
apeqqutaatillugu GSG-ip piginnaasaasa assersuutigalugu ujarassiuut ilinniartitaaneranni 
iluaqutaalersinneqarnissaannut iluaqutaassinnaassaaq. 


 


§ 6-imut 
 
Aalajangersakkami siulersuisut oqartussaasuni qullersaasutut suliassaat erseqqissarneqarput. 
Naatsorsuutigineqarpoq siulersuisut ingerlatseqatigiiffimmi pisartut taamaaqataanik, GSG-ip 
pisortani sullissiviunerata malitsigissaanik naleqqussaanertaqartumik, atuutissasut. 
Siulersuisut aamma pisortap akisussaaffii suliassaalu § 9 naapertorlugu GSG-mut 
malittarisassani erseqqinnerusumik nassuiarneqassapput. 
 
Imm. 2-imut 
Imm. 2-imi aalajangerneqarpoq sullissiviup missingersuutai naatsorsuutaalu siulersuisut 
akuerisassagaat. Aalajangersagaq Ilisimatusarfik pillugu Inatsisartut inatsisaat nr. 19, 19. 
november 2007-imeersumi aalajangersakkamut assinguvoq.  
 
Imm. 3-imut 
Imm. 3-imi aalajangerneqarpoq ilisimatusarnerup sullissivimmi suliarineqartup suliatigut 
pitsaassusaanut siulersuisut akisussaasuussasut. Siulersuisut katitigaaneranni ilaasortanik 
ilisimatusarnerup suliatigut pitsaassusiata qulakkeernissaanut tunngavissaqartunik 
toqqaasarnissaq qulakkeerneqassaaq. Ilisimatusarnerup pitsaassusia ilaatigut GSG-ip 
malittarisassaanik ilusilersuinikkut, GSG-ip ungasissumut suliaqarneranut 
ineriartornissaanullu nalinginnaasumik malittarisassani kiisalu missingersuutini 
qulakkeerniarneqartariaqarpoq. 


 


§ 7-imut 

Aalajangersakkami siulersuisut qanoq katitigaanissaat nassuiarneqarpoq. Imm. 1-imi 
aalajangersarneqarpoq siulersuisut siulittaasuat aamma siulersuisunut ilaasortat pingasut 
qanoq Naalakkersuisunit toqqarneqartassanersut. Siunnersuutigineqarpoq siulittaasoq aamma 
siulersuisuni ilaasortat Naalakkersuisunut attuumassuteqassanngitsut, taamaalilluni 
siulersuisut siulittaasuannut ilaasortallu sinnerinut tunngatillugu Naalakkersuisunut 
ilitsersuussillutik naalakkiisinnaassanatik.  
 
Imm. 2-imi aalajangersarneqarpoq siulersuisuni inuttut piginnaasaqarnertik tunngavigalugu 
toqqarneqassapput. Aalajangerneqarpoq siulersuisunut ilaasortat ikinnerpaamik marluk 
ilisimatuutut ataqqineqarlutik akuerisaasuussasut. Ilisimatooq ataqqineqarluni akuerisaasoq 
tassunga atatillugu paasineqassaaq tassaasoq inuk ukiorpassuarni qaffasissumik 
ilisimatuussutsikkut eqeersimaartumik ilisimatusarnermik suliaqarsimasoq. 
 
Ilisimatusarfimmit inassuteqarneq malillugu siulersuisunut ilaasortap ataatsip 
toqqarneqartarneratigut, Ilisimatusarfimmik suleqateqarneq nukittorsarneqassaaq. Kalaallit 
Nunaanni ujarassiornermi ilisimatusarnermi GEUS suli pingaaruteqartutut peqataassaaq, 
aammalu aatsitassanut suliassaqarfimmi siunnersuisarnermut aamma suliassanik allanik 
suliarininnermut tunngatillugu suleqatigiinnerup ingerlaannarnissaa attatiinnarumallugu 
siulersuisunut ilaasortaq ataaseq GEUS-imit inassuteqarneq malillugu Naalakkersuisunit 
toqqarneqartassaaq. 
 
Aalajangersakkami tamatuma saniatigut siulittaasoq aqutsinermi misilittagaqartuussasoq 
piumasaqaatigineqarpoq, taamaaliornikkut siulersuisut pikkorissuseqartuunissaat 
annertusitinniarlugu. Tamatuma saniatigut siulittaasup ilisimatusarnermik 
ilisimasaqartuunissaa pingaartinneqassaaq. 
 
Siulersuisut katitigaaneranni suliamut attuumassuteqartutut inissisimasarneq pillugu 
aalajangersakkat nalinginnaasut isiginiarneqassapput. 
 
Imm. 3-imut 
Sulisunit sinniisit toqqaannartumik qinerneqarlutik toqqarneqassapput, soorlu 
Ilisimatusrfimmut siulersuisunut toqqaanermi taamatut pisoqartartoq. Sulisut siulersuisunut 
ilaasortassanik iluminni toqqaassapput. Siulersuisunut ilaasortat GSG-ip sulisuinit 
sinniisaasut, Naalakkersuisut ataanniinngillat, tassami nalinginnaasumik pisortaq kisimi 
sulisunut tunngatillugu ilitsersuisussaatitaavoq. 
 


§ 8-imut 

Imm. 1-imi siunnersuummi aalajangersarneqarpoq GSG-imi pisortamik ulluinnarni 
akisussaasuusuni qullersaasumik aqutsisoqassasut. Pisortaq sulisunik aqutsinermut 
akisussaasuuvoq, ilanngullugu  GSG-ip ilisimatuussutsikkut sulisuinik aamma teknikkikkut-
allaffissornikkut sulisuinik atorfinitsitsinermut akisussaasuulluni, tamatumanilu 
naqissuserneqarpoq GSG sulianut apeqqutini Naalakkersuisunut attuumassuteqanngitsoq. 
Pisortaq GSG-mit avammut sinniisuuvoq. Pisortaq aqutsinermik misilittagaqartuussaaq 
aammalu minnerpaamik GSG-ip suliassaqarfiisa iluanni ilisimatusarnermik 
piginnaaneqartuussalluni. Oqariaaseq ilisimatusarnermik piginnaaneqartoq, ilisimatusarfiuit 
silarsuaani oqaatsimik nalinginnaasumik ilisimatuussutsikkut paasinnittarnermut 
naapertuuttumik paasineqassaaq. 
 
Imm. 2-imut 
Siunnersuutigineqarpoq aalajangersagaq Ilisimatusarfimmut rektorimik siulersuisut 
atorfinitsitsisarnerat pillugu Ilisimatusarfik pillugu Inatsisartut inatsisaat nr. 19, 19. november 
2007-imeersumi aalajangersakkamut assingusuussasoq. GSG-mut siulersuisut pisortamik 
atorfinitsitsineranni, atorfinitsitsinermut aningaasarsiaqartitsinermullu maleruagassat 
Namminersorlutik Oqartussanut atuuttut imaluunniit Naalakkersuisunut 
isumaqatigiissutigineqartut malinneqassapput. 
Aalajangersagaq siunnersuutigineqartoq malillugu pisortap siulersuisut malittarisassat 
innersuussutaallu malissavai, ilanngullugulu pingaartumik § 9 malillugu siulersuisut 
malittarisassat suliarisaat malissallugit. 
 


§ 9-imut 
 
Ilisimatusarfimmut aamma Pinngortitaleriffimmut atuuttutut GSG-mut malittarisassat 
suliarineqassapput. Avatangiisunut GSG-ip qanoq inissisimanerata ersarissitinneqarnissaa 
siunertaralugu GSG-mut malittarisassani siunertamut paragraffimi sullissiviup suliassaqarfiini 
pingaarnerit nassuiaatitaqartinneqassapput. Malittarisassani aamma GSG-ip atuuffii 
aqunneqarneralu maleruagassinneqassapput. GSG-ip ilisimatusarnerup saniatigut 
siunnersuinermik suliassat arlallit aamma oqartussaasut suliassaanni peqataaneq aammalu 
Namminersorlutik Oqartussat aatsitassanut suliassaqarfimmik isumaginninnerannut ilaatillugu 
ingerlatsinermi suliassat allat suliarissavai. Suliassat tamakkua inatsisini allani, ilanngullugu 
immikkut aatsitassanut ikummatissanullu inatsimmi, maleruagassaqartinneqarsimasinnaapput. 
Oqartussaasut suliassaat assigiinngitsumik suussuseqartut, sullissiviup suliarisassai, 
taamatuttaaq sullissivimmut malittarisassani allassimassapput. 
 
Imm. 2-imut 
Imm. 2-imi Ilisimatusarfik pillugu Inatsisartut inatsisaat nr. 19, 19. november 2007-imeersumi 
aalajangersakkamut assingusumik aalajangersarneqarpoq, siulersuisut GSG-mut 

sullissivimmut malittarisassanut siunnersuusiussasut,  Naalakkersuisunit tassani 
allannguutinut ilanngullugu akuersissuteqarfigineqartassallutik. 


 
§ 10-imut 


 
Aalajangersagaq Danmarkimi suliassaqarfimmut ilisimatusarnermut sullissivinnut 
sanilliunneqarsinnaasunut atuuttunut assinguvoq. Taamaaqataanik Pinngortitaleriffiup 
ilisimatusarnermit paasisanik tamanut saqqummiussinissamut pisussaaffeqarnera atuuppoq. 
 
Aalajangersakkami aalajangersarneqarpoq tunngaviusumit taassumannga saneqqutsinissamik 
tunngavilersuutaasinnaasunik immikkut mianerisassanik peqartoq. Pingaartumik aatsitassat 
pillugit ingerlatallu tamatumunnga pingaarutillit pillugit Inatsisartut inatsisaat naapertorlugu, 
paasissutissatigut nalunaarsukkanut pisinnaatitsissummik pigisaqartup GSG-mut 
nalunaarutigisassaanut atatillugu isertuussinissamik aalajangersakkat immikkut ittut atuupput.  
Paasissutissatigut nalunaarsukkat arlallit, aamma ilisimatusarnikuut paasissutissat 
nalunaarsukkat tamakkua tunngavigalugit ingerlanneqartussaq taamaalilluni inatsimmi 
imaluunniit akuersissummut atugassarititaasuni isumaqatigiissummilu aalajangersagaasumik, 
aatsitassanik ikummatissiassanillu misissuineq aammalu suliffeqarfiit akuusut 
aningaasaqarnikkut soqutigisaat eqqarsaatigalugit piffissami aalajangersimasumi 
isertuussinissamik ilaqartinneqarput. Immikkut mianerisassani allanni ilaapput 
ileqqorissaarnikkut mianerisassat kiisalu ilisimatusarnermi paasisat niuernermik 
tunngaveqartumik atorneqarnissaannik periarfissat eqqarsaatigineqarnissaat. 
Ilisimatusarnermi paasisat suliakkiisunut ilisimatusarnermi pissarsiarineqartut tamanut 
saqqummiunneqarnissaannik pisussaaffiup kiffaanngissuseqarnerullu 
killeqartinneqarnerannut, suliakkiisup ilisimatusarnermi paasisanik piginnittuunera 
pissutaavoq. 
  
Tamanut saqqummiussinissaq aamma allanik mianerisaqarnermi pinngitsoorneqarsinnaavoq, 
assersuutigalugu pisortat aningasaqarnikkut soqutigisaat imaluunniit naalagaaffiup inuiaat 
akornanni susassaqarfinni inissisimanera.  
 


§ 11-imut 
 
Imm. 1-imut 
GSG-mut ukiumoortumik aningaasaliissutit amerlassusissaat ukiut tamaasa aningaasanut 
inatsimmi ingerlatsinermut aningaasaliissutitut aalajangersarneqartassaaq. Tamatuma 
saniatigut siunnersuutip kingunerisaanik GSG Kalaallit Nunaanni Ilisimatusarfittut aamma 
Pinngortitaleriffittut kiffaanngissuseqartinneqassaaq. GSG taamaaliornikkut suliniutinut 
avataaniit aningaasalersuinissamut, isertitanit matussusigaasumik suliaqarnermik 

ingerlatsinissamut kiisalu tapiissutinik tunissutinillu pissarsinissamut taakkualu nammineq 
aalajangiiffiginissaannut periarfissaqassaaq. 
 
Aningaasaliissutini ilaatinneqarajussapput ilisimatusarneq aamma paasissutissiisarneq, 
ingerlatsineq, qarasaasiami paasissutissatigut nalunaarsukkanik suliaqarneq, allaffissorneq 
aammalu siunnersuinermi suliassat aamma oqartussaasut suliassaanni allanilu ingerlatsinermi 
suliassani Naalakkersuisut Namminersorlutik Oqartussat aatsitassanut suliassaqarfimmik 
isumaginninnerannut ilaatillugu GSG-mut suliakkiissutaanni peqataaneq. 
 
Imm. 2-imut   
Aalajangersakkami GSG-ip akiliuteqartitsilluni pisortani oqartussaasunut allanut suliassanik 
suliarinnittarsinnaanissaa aammalu ilisimatusarnermut pisussanut pilersaarutini nunami 
namminermi taamatullu nunat tamat akornanni pisortani oqartussaasunit aamma sullissivinnit 
neqeroortitsivigineqartuni peqataasinnaanissaa ajornarunnaarsinneqarpoq.      
  
Imm. 3-imut. 
Aalajangersakkami aalajangersarneqarpoq GSG allaniit tapiissutinik tunissutinillu 
pissarsisinnaasoq, ilanngullugit aningaasaateqarfinnit suliffeqarfinnillu kiisalu inuinnarnit 
namminersortunit tunissuteqarnerit.  
 
Imm. 4-imut 
Imm. 4-imi aalajangersarneqarpoq GSG isertitanit matussusigaasumik suliaqarnermigut 
isertitassanik pissarsisinnaasoq.  
Assersuutigalugu tassaasinnaavoq ilisimatusarneq tapiissutinit aningaasalersorneqartoq 
Namminersorlutik Oqartussanit tapiiffigineqanngitsumik aammalu allatigut suliassanik 
suliakkiissutigineqartunik suliaqarnikkut. Isertitanit matussusigaasumik suliaqarneq 
tassaasinnaavoq ilisimatusarneq suliakkiissutigineqartoq, suliffeqarfiit misissuinermik 
ingerlatsisut sullillugit laboratoriami suliaqarneq, ph.d.-nngorniarlutik ilinniartunut nunanit 
allaneersunik imaluunniit ph.d.-nngorniarlutik ilinniartunut suliffeqarfinnit imaluunniit 
nammineerlutik aningaasalersugaasumik akiliuteqartitsinerit. 
 
Isertitanit matussusigaasumik suliaqarnermik ingerlatsinermi GSG Kalaallit Nunaanni 
namminersortunut neqerooruteqartartunut tunngatillugu naligiinngitsumik 
unammilleqatigiittoqartinnagu akigititanik allanillu sullissinernik aalajangersaassaaq. 
 
Imm. 5-imut 
Imm. 5-imi aalajangersakkap kingunerissavaa sinneqartoorutit ukiumit aningaasaliiffiusumit 
tullianut nuunneqarsinnaanerat, taamatullu isertitaqarnerussutaasut aningaasartuutinut 

aningaasaliinernik qaangiinissamik akuerineqarnissamut periarfissiisoqarsinnaaneranik 
malitseqassallutik. 
 


§ 12-imut 
 
Imm. 1 - 3-imut 
Aalajangersagaq Ilisimatusarfik pillugu Inatsisartut inatsisaat nr. 19, 19. november 2007-
imeersumi § 28 imm. 1-imut, 2-imut, 3-imut aamma 4-imut annertunerpaatigut assinguvoq. 
Aalajangersakkami aalajangersarneqarpoq GSG kiffaanngissuseqartinneqaraluartoq aammalu 
tunissutinit aamma aningaasaateqarfinnit aningaasaliissutinit isertitanik 
pissarsisinnaagaluartoq kiisalu isertitanit matussusigaasunik suliaqarsinnaagaluartoq, GSG 
suli Namminersorlutik Oqartussat missingersuutinut malittarisassai malillugit 
maleruagassanut pineqartunut ilaassasoq, aammalu naatsorsuutit Namminersorlutik 
Oqartussat kukkunersiuisartuinit kukkunersiorneqartassasut. Aningaasanut inatsimmi 
aningaasaliissutinik atuinermut naatsorsuutit nunap karsianut naatsorsuutinut ilaapput, 
taamaattumillu Inatsisartut nakkutiginninnerannut ilaatinneqarlutik. 
 
Imm. 4-imut 
Aalajangersagaq maleruagassanut Kalaallit Nunaanni Ilisimatusarfiup naatsorsuutaanik 
akuersissuteqartarnermut nassiussisarnermullu atuuttunut aammalu suleriaatsimut 
pilersinneqarsimasumut assinguvoq. Tassa imaappoq ukiumoortumik nalunaarusiaq 
ukiumoortumik naatsorsuutitaqartoq aamma kukkunersiuisartumit oqaaseqaat 
atsiornertaqartoq Inatsisartunut nassiunneqassaaq. 
 


§ 13-imut 
 
Siunnersuutigineqarpoq inatsit 1. januar 2016 atuutilissasoq. Inatsisartut inatsisaata 
akuerineqarneranit taassuma atuutilernissaata tungaanut piffissaq suliaqarnikkut 
aningaasaqarnikkullu GSG-ip sulinissaanut piareersarnermut atorneqassaaq.  
 





